
Danica Abela: Illum, it-tmienja t’Ottubru, jiena Danica Abela qiegħda hawnhekk fl-Arkivji tal-
Katidral, nintervista lill-Professur William Zammit għall-proġett Filigrana. 

L-ewwel nett, bonġu u grazzi talli aċċettajt illi tkun parti minn din is-serje. Nibdew bl-ewwel 
mistoqsija: Ismek huwa sinonimu mal-patrimonju Malti, speċjalment fil-ġabra biblijografika ta’ 
xogħlijiet Maltin jew dwar Malta, b’riċerka estensiva fl-arkivji u l-pubblikazzjonijiet ta’ Melitensia. 
L-ewwel nett, minn fejn ġiet il-passjoni tiegħek dwar dan kollu? 

William Zammit: Ara, ħa ngħidu hekk, Danica, l-ewwel nett jiena nirringrazzja lilek ukoll għal dan 
l-invit. Jiena dejjem kienu jinteressawni żewġ aspetti fejn tidħol ir-riċerka: l-Istorja, l-istorja ta’ 
pajjiżna primarjament, imma anke fil-kuntest iktar wiesa’, naturalment. Ma tistax tifhem l-istorja 
ta’ pajjiżek jekk ma toħodhiex f’kuntest, imma wkoll is-sorsi illi jrid ikollok biex tinkiteb dik l-istorja. 
U allura jiena, fir-riċerka tiegħi, kemm f’livell ta’ Masters u anke f’livell ta’ Dottorat speċjalment, 
jiena dejjem qbadt din il-linja: is-sorsi, il-biblijografija, il-biblijografija kemm fejn jidħol materjal 
stampat imma anke wkoll ir-records arkivistiċi li għandna kemm f’Malta stess, il-fondi arkivistiċi 
kemm f’Malta stess, kemm barra minn Malta, illi wieħed ikun jafhom dawn; mhux ikun jafhom 
biss imma idealment ikun jaf l-istorja tagħhom għaliex importanti li inti, meta qed tuża arkivju, 
“Isma’ imma l-perjodu ta’ dan l-arkivju x’inhu? Minn fejn ġie? Kemm hu komplut?” Dak jiena 
dejjem inħobb ngħidha din... aħna. Inti qisek għandek logħba, li bl-Ingliż ngħidulha ‘jigsaw puzzle,’ 
u qed nipprovaw ngħaqqdu stampa. Stampa tal-passat. Qatt mhu ħa jkollna l-biċċiet kollha; il-
jigsaw puzzle dejjem ser tkun bin-nieqes. Iktar kemm għandna ħila jkollna biċċiet, iktar ser ikollna 
stampa tal-passat. Ġeneralment, b’eċċezzjonijiet, imma ġeneralment iktar kemm immorru lura, 
iktar ħa jkollna biċċiet nieqsa. Jiġifieri hawnhekk jidħol il-kuntest biblijografiku, kemm mil-lat ta’ 
materjal stampat, kemm mil-lat  arkivisitiku. Jiġifieri jiena dejjem, kemm jista’ jkun ippruvajt 
nabbina dawn l-aspetti u ppubblikajt u għamilt riċerka dwar dawn il-fondi, l-aspett biblijografiku 
ta’ Malta, eċċetra u anke dwar il-fondi arkivistiċi li għandna, li jappartjenu lil Malta, ħa ngħidu 
hekk, kemm li għandna Malta li huma rikki ħafna kif ukoll barra pajjiżna, li għandek ħafna ħafna 
ħafna materjal fuq Malta. 

DA: Forsi kien hemm xi ħadd mill-familja però li forsi kien iħobb jaqra jew kien iħobb jirriċerka u 
inti qisek ispirajt ruħek minnu? 

WZ: Eħe, din interessanti, fis-sens li ħafna nies jgħidu, “U iwa, għax it-tali riċerkatur u għax it-tali 
professur u għax dan missieru kien hekk u ommu kienet hekk u ħutu huma hekk. Jiena nista’ ngħid 
li jiena ma kellix minn dan. Jiġifieri jiena m’għandix fil-familja nies li kellhom xi mħabba partikolari 
lejn l-Istorja. Jiena niftakar il-papà kellu daqsxejn ta’ librerija żgħira d-dar u jiena ta’ tfal dejjem 
inqalleb dejjem nara x’ser insib. Għadhom għandi sal-lum, kotba bħal ta’ Laferla, Ġrajjiet Malta u 
n-Nies Tagħha, li dan kien ktieb tal-iskola fi żmien il-papà tiegħi fis-snin tletin tas-seklu l-ieħor. U 
l-kurżità li jqabbduk imma ma nistax ngħid le. Ma nistax ngħid, “Isma’, rajt lill-ġenituri tiegħi jew 
rajt lil ħuti.” Kif tispjegaha? Ma nafx kif nispjegaha. Jiena naħseb li hija xi ħaġa li titwieled biha, 
kurżità, forsi jiena naħseb kultant anke sempliċement tkun rajt film jew qrajt ktieb li laqtek, il-
faxxinu tal-passat, u Malta għandna l-istorja tagħna, għandek faxxinu kemm trid; mill-Preistorja 
sa żmien l-Ordni u anke wara. Jiġifieri, jekk inti tkun inklinat lejn dak il-mod, naħseb mhux 
daqshekk diffiċli, li anke daqsxejn qari li tkun għamilt ta’ tfal. Jien kont naqra ħafna, pereżempju. 
Ma ninsewx li fi żmienna forsi kellna x-xorti illi ma kellniex distrazzjonijiet li għandhom it-tfal tal-
lum. Aħna konna nilagħbu barra, niġru barra fl-għelieqi. Illum prattikament spiċċat din l-istorja 
imma kellna wkoll il-kotba. Jiġifieri aħna konna, taqra l-ktieb, u l-ktieb, ġeneralment naqra, 
naqraw, konna naqraw fiction, konna naqraw stejjer tat-tfal, mela le; imma l-qari kien naħseb xi 
ħaġa illi żvog ferm aktar prevalenti mil-lum. U allura għandek dawk il-vantaġġi wkoll.  



DA: Mill-aħħar nofs tas-seklu sittax Malta kien hawn tliet istituzzjonijiet potenti li s-saħħa 
tagħhom kienet kważi ekwivalenti għal xulxin. Qed insemmi l-Knisja, l-Inkwiżizzjoni u l-Ordni ta’ 
San Ġwann. Kif l-Inkwiżizzjoni, speċjalment wara l-Konċilju ta’ Trentu, affettwat dak kollu li kien 
qed jiġi stampat f’Malta? 

WZ: Mela, fil-kuntest Malti kif dejjem ngħidu jiġifieri, għandek fil-perjodu tal-Ordni, ħa ngħidu 
hekk, dak li bl-Ingliż ngħidu “the Early Modern Period,” fil-kuntest Malti, l-Early Modern Period, 
jibda fl-elf ħames mija u tletin mal-wasla tal-Kavallieri tal-Ordni ta’ San Ġwann. U għandek realtà 
ta’ tliet awtoritajiet, ta’ tliet poteri f’din id-daqsxejn ta’ gżira, li huwa l-Gvern, dak li ngħidulu l-
Gvern sekulari, jiġifieri l-Ordni. Issa anke l-Ordni fih innifsu għandek żewġ aspetti: għandek l-Ordni 
bħala għaqda reliġjuża, bħala kunvent li dawn waslu bħala l-kap ta’ Ordni reliġjuż, imma mbagħad 
għandek l-aspett tal-Ordni bħala sovran u l-Gran Mastru bħala s-sovran, is-sultan, ħa nsejħulu 
hekk, tal-gżejjer Maltin. Jiġifieri dik għandek l-aspett tal-Ordni. Imbagħad, Malta bħala pajjiż 
Kattoliku, għandek il-Knisja, għandek id-Djoċesi u għandek ukoll l-Inkwiżizzjoni Rumana. Mal-
Konċilju ta’ Trentu, għandek l-Inkwiżizzjoni li hija stabilità b’mod permanenti f’Malta, u għandek 
il-Knisja, għandek id-djoċesi illi l-Knisja Universali qed tenfasizza l-poter tagħha u l-Ortodossija, 
jiġifieri li l-pajjiżi Kattoliċi, l-isqfijiet, l-Inkwiżizzjoni jaqdu dmirhom biex iħarsu r-reliġjon Kattolika. 
Jiġifieri dan huwa l-kuntest b’dawn it-tliet awtoritajiet f’dan id-daqsxejn ta’ pajjiż illi għandna. Fil-
kuntest tal-pubblikazzjoni, fil-kuntest tal-istampar, l-ewwel nett ta’ min jgħid li l-istampar f’Malta 
daħal tard, jiġifieri qed nitkellmu mitejn sena wara l-invenzjoni, id-dħul, ħa ngħidu hekk, tal-
istampar fl-Ewropa, l-invenzjoni tal-moveable type minn Gutenburg f’nofs is-seklu ħmistax, Malta 
f’nofs is-seklu sbatax. Appuntu, mitejn sena wara, għandek l-ewwel introduzzjoni tal-istampar 
f’Malta. Bħala pajjiż Kattoliku, mhux biss pajjiż Kattoliku, bħala pajjiż fejn il-Gvern, il-poter 
sekulari, kien f’idejn Ordni Kattoliku reliġjuż li finalment il-kap tiegħu ma kienx il-Gran Mastru; il-
kap tiegħu kien il-Papa, il-kap suprem ma setax jonqos li kien ser ikollok sistema pjuttost qawwija 
ta’ kontrolli fejn jidħol l-istampar. Allura inti għandek il-kontroll sekulari tal-Gvern, tal-Gran 
Mastru, bid-dritt taċ-ċensura. Għandek il-kontroll tad-djoċesi, tal-isqof, u għandek il-kontroll tal-
inkwiżitur. Jiġifieri, dak kien ikollok kuntest fejn twieled l-istampar f’Malta. Kellek id-diffikultajiet, 
kellek issues fuqha din, dak illi wassal biex finalment, din l-ewwel fażi tal-istampar, tieqaf. Qed 
nitkellmu madwar ħmistax-il sena biss illi kellek din l-ewwel fażi tal-istampar; ma kinitx daqstant 
iċ-ċensura fiha nnifisha, jiġifieri t-tliet awtoritajiet aċċettaw: “Isma’, aħna t-tlieta li aħna għandna 
d-dritt taċ-ċensura, jekk xi ħadd minna ma jaqbilx mal-materjal, ma jiġix stampat.” Il-kwistjoni 
kienet, waħda forsi iktar; wieħed jista’ jsejħilha frivola. Fil-kuntest tas-seklu sbatax ma kinitx 
frivola. Dak li ngħidulu l-imprimatur, il-permess ta’ min ser jidher fuq il-ktieb. U l-Inkwiżizzjoni 
sostniet, ibbekkjata (sic.) minn Ruma, “Aħna primarjament, aħna responsabbli mill-imprimatur; 
l-imprimatur tal-Inkwiżizzjoni għandu jidher fil-materjal ippubblikat.” L-Ordni, il-Gran Mastru qal, 
“Isma’, jiena s-sovran ta’ Malta; jiena ma nistax naċċetta li l-imprimatur tiegħi ma jidhirx!” U 
affettwatament li ġara kien li l-Gvern, il-Gran Mastru rtira l-liċenzja tal-istampar. U dak wassal 
għat-tmiem tal-istampar f’Malta għal mitt sena. Kien hemm attentati biex jerġa jidħol l-istampar 
f’Malta. Dejjem kellek l-istess issue, ħa ngħidu hekk, finalment, f’ċirkostanzi differenti, f’realtà 
differenti, fiż-żmien fejn l-awtoritajiet ekkleżjastiċi u l-poter sekulari, ir-relazzjoni tagħhom 
inbidlet, intlaħaq ftehim biex isir dak li ngħidulu “imprematur generali con il licenzia del superiori” 
u min huma s-superjuri ħadd ma joqgħod isaqsi, ħadd mhu ser jagħti kas. U dak allura kien il-
ftehim biex l-istampar reġa’ daħal f’Malta, elf seba’ mija sitta u ħamsin, fi żmien il-Gran Mastru 
Pinto, u twaqqfet l-Istamperija tal-Gvern. Jiena dejjem ngħid, wieħed mill-eqdem dipartimenti tal-
Gvern li għadu jeżisti sal-lum, appuntu hija l-Istamperija tal-Gvern, fejn kellek monopolju sal-
perjodu Ingliż; imbagħad għandek il-libertà tal-istampa. 



DA: Jiġifieri meta wieħed ikun jixtieq jippubblika ktieb, kien jikteb id-draft? U fejn imur biha? Imur 
għand l-inkwiżitur? Imur għand l-Ordni? Fejn ħa jmur biha? 

WZ: Irid jmur għand it-tlieta li huma. Jekk inti issa, x’tip ta’ pubblikazzjonijiet, inti kellek jew 
pubblikazzjoni, għandek l-awtur f’Malta; jista’ jkun Kavallier, jista’ jkun Malti, jista’ jkun barrani; u 
kiteb ktieb oriġinali, kitbu hu, xorta jrid il-permess tal-awtoritajiet. Ħafna drabi kien ikollok 
xogħlijiet tradotti, jiġifieri xogħlijiet ppubblikati barra, tradotti ġeneralment fit-Taljan jew anke 
f’lingwi oħrajn, ħafna drabi kotba ta’ devozzjoni. Dan it-tip ta’ materjal, jiġifieri, mhumiex kotba 
oriġinali imma huma tradotti. Kultant ukoll kien ikollok ir-re-editions, jiġifieri jkollok ktieb 
ippubblikat barra minn Malta u xi ħadd jgħid, “Isma’, dan il-ktieb tajjeb li jkollna kopji f’Malta.” 
Pereżempju, kotba tal-grammatika, manwali tal-grammatika tat-Taljan, il-grammatika tal-Latin, u 
allura dawn il-kotba kienu jkunu użati li tridhom fl-idejn, imma anke f’dak il-każ, inti ridt il-permess 
minn qabel tat-tliet awtoritajiet u kienu retti ħafna, ee! Jiġifieri għandek sitwazzjonijiet, anke dak 
il-materjal li aħna ngħidulu efimeru; jiena rrid nistampa reklam; anke għal dak ir-reklam jiena rrid 
inġib il-permess tat-tliet awtoritajiet. Kien hemm punt minnhom li, bħal speċi ta’, intlaħaq ftehim. 
Isma’, għal ċertu materjal, fejn naf jien, tabelli fuq il-fliexken jew dawn l-affarijiet veru żgħar, ma 
kienx hemm bżonn tal-liċenzja imma għall-maġġoranza kbira kbira kbira tal-materjal, inti ridt il-
permess, il-kunsens tat-tliet awtoritajiet. Forsi ta’ min jgħid li fejn tidħol il-Knisja, il-Knisja kellek 
iċ-ċensur tal-isqof, iċ-ċensur tad-djoċesi u ċ-ċensur tal-inkwiżitur. Ħafna drabi s-sistema kienet 
illi ċ-ċensura tal-inkwiżitur kien jieħu l-lead. Jiġifieri, ħafna drabi, iċ-ċensur tad-djoċesi, jekk ma 
jkunx hemm xi ħaġa li direttament tmur kontra d-djoċesi ta’ Malta f’dik il-pubblikazzjoni, kien jimxi 
wara ċ-ċensur tal-inkwiżitur. Nafu f’każi ta’ ċensura effettiva, nafu ħafna każi fejn, eħe, materjal 
twaqqaf milli jkun stampat f’Malta, xi ħadd minn dawn it-tlieta oppona, nafu l-każi. Kienu komuni? 
Le ma kinux komuni? Għax inti, jekk qed taħdem f’sistema, jekk jiena awtur illi jiena qed naħdem 
f’sistema fejn naf li rrid ngħaddi minn tliet, ħa nsejħilhom hekk, passaturi, jiena s-sens komun 
jgħidli, isma’, noqgħod attent minn qabel sewwa. Biss kellek każi ’l hemm u ’l hawn. Wieħed mill-
każi, pereżempju, interessanti jirrigwardja t-Teatru, it-Teatro Pubblico, dak li ngħidulu t-“Teatru 
Manoel,” infetaħ fi żmien Manoel de Vilhena, u l-impressar tat-Teatru, kien ikollok dawn il-
kumpaniji teatrali, insomma, ried il-libretti. Dawn għad għandna minnhom għall-istudju, eċċetra, 
il-librett tal-opra li kellha tittella’ fit-teatru. Dan il-librett kellu, bħalma kien ikollhom il-lista tal-
performers, il-lista tal-attore, u waħda minn dawn l-irwoli kienet appuntu ta’ saċerdot illi moħħu 
ma kienx mija fil-mija f’postu. Dan il-ktieb, mid-dehra, iċ-ċensura ma tawx kas, għadda, ġie 
stampat, saħansitra waslet kopja għand iċ-ċensur tal-inkwiżitur u ċ-ċensur tal-inkwiżitur qal, 
“Isma’, hawnhekk x’għandna? Mhix aċċettabbli li jkollok parti, kemm fit-teatru u kemm stampata, 
ta’ qassis moħħu mhux f’postu.” Kiteb lill-Gran Mastru, “Isma’, dan speċi qabżilna imma rridu 
naraw x’ser nagħmlu.” Il-libretti stampati, jiġifieri, laħaq skappa mix-xibka, ħa nsejħulu hekk, u 
speċi bħala kompromess qalu, “Kollox sew. Issa l-librett, fejn nistgħu, nikkoreġu bl-idejn dik il-
parti, u fl-opra, fl-ispettaklu, minflok ikun qassis, il-karattru jkun tabib.” U nbidlet hekk. Jiġifieri 
kien ikun hemm każi ’l hemm u ’l hawn. Biss, fil-kuntest Malti, tqabbel l-istampar f’Malta tas-seklu 
tmintax mal-kumplament tal-Ewropa; anke l-Ewropa Kattolika; f’Malta, is-sistema kienet ferm 
iktar ikkontrollata. Għandek pajjiż żgħir, għandek tliet awtoritajiet u għandek stamperija, waħda li 
hija tal-Gvern... jiġifieri m’għandekx fejn tista’... Pajjiż bħal Franza kien Kattoliku wkoll imma 
għandek stampar, jiġifieri stampar klandestin u stampar ta’ kotba ta’ materjal li kienu fl-indiċi tal-
kotba kemm trid, imma qed nitkellmu fuq kuntest totalment differenti. 

DA: Kif is-sistema amministrattiva u burokratika tal-Ordni ta’ San Ġwann interaġiet u affettwat fiċ-
ċirkulazzjoni tal-aħbar mal-gżira, mal-ftit intellettwali Maltin ta’ dan iż-żmien u lil hinn, barra minn 
xtutna? 



WZ: Il-fatt illi, għal mitejn u tmenin u sittin sena preċiż, Malta kellek din ir-realtà, jiġifieri Malta 
kellek ordni reliġjuż, ordni Kattoliku, ordni kavalleresk li dan kien preżenti f’Malta, jiġifieri s-sovran 
ta’ Malta, il-mexxej, il-Gvern ta’ Malta kien gvern barrani, aħna Malta dejjem kellna, jekk tneħħi 
dan l-aħħar sittin sena, dejjem konna kolonja, imma fi żmien l-Ordni kellek xi ħaġa illi nistgħu 
nsejħulha eċċezzjoni, li dan il-gvern barrani, dan il-ħakkiem barrani ma kienx jgħix barra minn 
Malta imma kien jgħix f’Malta. Jiġifieri jekk naraw il-Franċiżi f’Malta, eħe, imma l-Franċiżi f’Malta 
kellna lil Vaubois f’Malta li kien rappreżentant tal-Gvern Franċiz f’Pariġi, il-Gvern Ingliż f’Malta kien 
il-gvernatur li kien ir-rappreżentant tal-Gvern Ingliż fl-Ingilterra. Jekk immorru fil-Medju Evu, l-
istess ħaġa. Fil-kuntest tal-Ordni, kellek din ir-realtà li għal Malta kienet unika u għall-Ewropa ma 
kinitx komuni lanqas, li l-gvern, li huwa barrani, preżenti f’Malta. Issa, l-Ordni kien ordni 
multinazzjonali, jiġifieri inti kellek Kavallieri Taljani, Spanjoli, Franċiżi, minn kull, ħa ngħidu hekk, 
tarf tal-Ewropa Kattolika, sewwa? Dawn, jiġifieri, inti għandek din ir-realtà ta’ mijiet ta’ persuni 
barranin qed jgħixu Malta, qed jamministraw Malta, ħa ngħidu hekk, qed jevolvu lil Malta. Jekk 
wieħed jara Malta kif kienet fl-elf ħames mija u tletin u Malta kif kienet meta telqu l-Kavallieri fl-
elf seba’ mija tmienja u disgħin, qas kienet tingħaraf. Jiġifieri għandek dan il-proċess, imma dawn 
huma nies Ewropej, dawn huma nies li qed jikkomunikaw il-ħin kollu ma’ pajjiżhom. Jiġifieri 
ċertament fuq il-lat individwali, kavallier Franċiż f’Malta, kavallier Spanjol f’Malta, kavallier Taljan 
f’Malta, daqqa mar pajjiżu, daqqa ġie lura, qed jinkitbu l-ittri, qed inkunu nafu x’inhu għaddej 
f’pajjiżu, x’inhu għaddej fl-Ewropa. Naturalment dawn in-nies kienu jitkellmu. Jiġifieri inti kellek 
din ir-realtà multinazzjonali f’Malta illi qed twassal għal dawn iċ-channels ta’ komunikazzjoni. 
Imbagħad għandek realtajiet oħrajn, il-fatt illi l-Ordni, il-ġid materjal tiegħu, il-qalba tar-rikkezza 
tal-Ordni ma kinitx f’Malta, allura r-rikkezza tal-Ordni kien il-propjetajiet li l-Ordni bħala 
istituzzjoni kellu mxerred fl-Ewropa kollha. Jiġifieri l-istess, inti kellek sistema fejn għandek il-
commanderie, il-priorati, Franza, l-Italja, prattikament kullimkien, Spanja eċċetra, fejn dan inti 
għandek komunikazzjoni l-ħin kollu għaddejja magħhom. L-Ordni f’Malta qed jirċievi flus minn 
dawn il-priorati. L-Ordni f’Malta qed jibgħat l-ordnijiet. L-Ordni f’Malta qed jibgħat il-
korrispondenza. Jiġifieri inti għandek dan l-influss, naturalment dak iż-żmien jew bil-fomm; 
jiġifieri jiena kavallier mort pajjiżi ġejt lura u nista’ nikkomunika l-aħbarijiet bil-fomm; jew inkella 
bil-korrespondenza. Jiġifieri dawk kienu ż-żewġ mezzi ta’ komunikazzjoni. Imbagħad għandek l-
Ordni bħala stat sovran; jiġifieri int għandek korrispondenza l-ħin kollu tal-inqas mal-pajjiżi l-kbar 
Ewropej, Franza, ma’ ħafna gvernijiet fl-Italja, ma’ Spanja, ma’ Ruma, b’mod partikolari, sewwa? 
Jiġifieri inti għandek dawn iċ-channels kollha, ħa nsejħulhom hekk, li permezz tagħhom aħna 
f’Malta qed inkunu nafu x’inhu għaddej barra, u barra, l-istess Malta, l-iżviluppi li qed isiru f’dawn 
il-kuntesti kollha. Wieħed ukoll irid isemmi r-realtà ġeografika ta’ Malta; jiġifieri Malta hija 
daqsxejn ta’ gżira fil-Baħar Mediterran. Il-Mediterran dejjem qed isir iżjed importanti kemm għall-
pajjiżi Mediterranji kemm għall-pajjiżi li mhumiex, jiġifieri f’nofs is-seklu tmintax għandek il-pajjiżi 
Nordiċi li tradizzjonalment li ma kinux involuti fil-Mediterran, pajjiżi bħall-Ingilterra, pajjiżi bħall-
Ingliżi (sic), pajjiżi bħall-Iżvezja, bħad-Danimarka, pajjiżi bħar-Russja, illi dawn, bil-flotot 
tagħhom, bdew jidħlu fil-Mediterran. Malta ideali fin-nofs. Dawn il-bastimenti qed jiqfulek Malta 
u dawn qed iġibu aħbarijiet minn kullimkien. Jiġifieri din kienet sors ewlieni li hawn Malta konna 
nirċievu aħbarijiet minn kullimkien. Mhux hekk biss, ħafna drabi dawk li għandhom il-poter 
f’Malta, il-Gvern, l-Inkwiżizzjoni, l-isqof, dawn qegħdin f’pożizzjoni li jissupplixxu ħafna drabi 
informazzjoni lil min irid imur barra minn Malta. Jekk nieħdu pereżempju l-Inkwiżizzjoni, jekk tara 
l-korrispondenza dawn kienu jinkludu dawl li ngħidulhom “foglietti di notizie” jiġifieri l-inkwiżitur 
qed jikteb Ruma mhux biss fuq affarijiet li jikkonċernaw il-qagħda spiritwali imma jgħidlu, “Isma’, 
dawn it-tliet ġimgħat taf x’ġara?” Jew inkella, “Dawn it-tliet ġimgħat daħal bastiment u wasslilna 
dawn l-aħbarijiet minn artijiet Ottomani jew mill-artijiet Russi.” Jiġifieri Malta kienet ideali bħala 
channel li tirċievi imma wkoll li tqassam din it-tip t’informazzjoni. 



DA: U l-Ordni man-nukleu, ħa ngħidu hekk, intellettwali, mal-Maltin li kienu ta’ ċertu skola, kif 
kienu jikkomunikaw bejniethom? 

WZ: Inti, Malta ma tantx damet ma evolviet nukleu ta’ Maltin: il-klassi kolta, il-klassi intellettwali, 
il-klassi li kellha sens t’identità, sens ta’ patrijottiżmu, ħa ngħidu hekk. Jiġifieri prattikament, kważi 
kważi mill-bidu tal-Ordni, tinħass din, jiġifieri inti għandek nukleu, ovvjament nukleu żgħir. Il-
popolazzjoni ta’ Malta kienet żgħira aħseb u ara n-nukleu tal-intellettwali kemm kien żgħir. Imma 
dejjem kellek nukleu ta’ Maltin illi qed isaqsu illi qed jgħidu, “Isma’ aħna fejn niffittjaw fil-kuntest 
tar-realtà tal-Ordni f’Malta?” L-Ordni, ma ninsewx, l-Ordni kien imexxi Malta imma, kif għidt, l-
Ordni effettivament qed jgħid, mijiet ta’ barranin nobbli pjuttost nies jippretenduha, illi dawn 
qegħdin Malta, bl-Ingliż ngħidu: “And they are lording over us!” Jiġifieri inti issa, il-Malti, miskin il-
baxx, dan jagħlaq ħalqu, joqgħod kwiet, jirringrazzja ’l Alla li għandu l-ħobż fuq il-mejda u 
daqshekk. Il-klassi kolta, l-affarijiet tarahom mod ieħor. Tal-klassi kolta jgħidu, “Isma’, m’hemmx 
x’tagħmel, aħna darba r-Re Alfonso kien wegħidna illi mhu ser jagħti lil Malta lil ħadd, imma kif 
jiġri ħafna drabi, il-wegħda nkisret u tqannejna b’dawn.” M’hemmx x’tagħmel, imma f’dan il-
kuntest irridu ngħidu, “Isma’, aħna neżistu ta!” Malta tmur qabel l-elf ħames mija u tletin. Ħa 
nieħdu każ, każ klassiku li hu Ġan Franġisk Abela. Issa, Ġan Franġisk Abela, qed titkellem f’nofs 
is-seklu sbatax. Ġan Franġisk Abela huwa wieħed minn dawk il-Maltin li għamel karriera fl-Ordni, 
għamel fl-Ordni mhux għax kien kavallier; Malti ma seta’ qatt, u din kienet xi ħaġa illi lill-klassi 
kolta kienet turtaha. “Mela intom qegħdin f’pajjiżna, intom qegħdin tmexxuna imma aħna lanqas 
in-nobbiltà Maltija ma tista’ tkun kavallier, fil-veru sens tal-kelma.” Mela Abela x’kien? Abela kien 
fil-branka ekkleżjastika. Jiġifieri fil-branka ekkleżjastika, iva, kellek kemm trid Maltin. Kellek Maltin 
bħal Abela li laħaq viċi kanċillier tal-Ordni, mhux ċajta! Dan laħaq wieħed mill-ogħla karigi, imma 
ma kienx kavallier fil-veru sens, kif nifhmuha aħna. Jiġifieri xi ħadd bħal Abela, Malti, patrijott 
iħobb lil pajjiżu, irid jirfes b’ħafna attenzjoni, b’ħafna attenzjoni. Ma qagħadx lura, ma qalx, “U iva, 
issa jiena viċi kanċillier tal-Ordni, kelli naħbi l-fatt li jiena Malti u ngħix tajjeb mal-Ordni. Jiena 
kuntent, kuntent kulħadd.” Abela ma ħax dik il-linja, qal, “Isma’, jiena għamilt karriera fl-Ordni, l-
Ordni huwa s-sid sovran ta’ Malta, l-Ordni għandu l-preġju. Għandi nirrispettah, imma jiena Malti. 
U jiena bħala Malti,” pereżempju Abela, “ħa niġbor l-affarijiet tal-antikwarjat Malti.” U Abela kellu 
addirittura mużew, wieħed mill-eqdem kollezzjonijiiet, illum materjal, artifatti t’Abela li tarahom 
fil-mużew fil-kollezzjoni nazzjonali, fi żmien fejn dawn l-affarijiet kienu jkissruhom u jarmuhom. 
Jiġifieri Abela kellu n-nukleu tal-mużew nazzjonali. Abela, kif jaf kulħadd, kiteb wieħed mill-ewwel 
kotba t’importanza: id-Della Descrizione di Malta, li dan għaqqad żewġ affarijiet hemmhekk: l-
istorja ta’ Malta u Malta fi żmienu. Mhux l-istorja tal-Ordni, l-istorja ta’ Malta: Della Descrizione di 
Malta. Iddedikah lil Lascaris, lill-Gran Mastru. Hawnhekk hija din li qed ngħidu, din it-treating with 
care tal-Maltin. Jekk tara pereżempju il-frontispizju tal-ktieb t’Abela, bellezza ta’ xogħol, l-istess, 
tara din il-mixja attenta ħafna, simboliżmu Malti imma wkoll simboliżmu tal-Ordni. Jiġifieri dan iż-
żwieġ bejn l-Ordni, intom is-sovrani tagħna imma aħna li għandna storja, għandna identità, 
għandna kultura. U rridu ngħidu wkoll u rridu niktbu fuqhom dawn. Jiġifieri dan kien Abela, imma 
ma kienx Abela biss, imma jiġifieri iktar ma beda jgħaddi ż-żmien, fis-seklu tmintax għandek lil De 
Soldanis, għandek lil Saverio Mifsud, għandek lil Ciantar, għandek nukleu minnhom dawn in-nies 
u dawn in-nies tinteressahom l-istorja ta’ Malta, tinteressahom il-lingwa Maltija, tinteressahom 
ir-reliġjon. Jiġifieri għandek il-kult Pawlin. Il-kult Pawlin kien ilu ġej minn ferm qabel imma l-
asserzjoni, meta inti għandek xi ħadd barrani li dan, f’nofs is-seklu tmintax, jgħidlek, “Isma’, imma 
naħseb San Pawl ma kienx Malta kien; fid-Dalmazja kien,” dawn il-Maltin riedu jikluh. Għandek 
ruxxmata pubblikazzjonijiet illi qed jasserixxu. Jiġifieri inti għandek din ir-realtà ta’ intellettwali 
Maltin illi qed joqogħdu attenti. Ma tistax toqros ħafna ’l-Ordni għax kienu qegħdin mal-Ordni, 
imma qed jasserixxu s-sens t’identità. Ifhem, kellek min, jiġifieri, kellek... jiena waħda mill-



publications tiegħi hija dwar l-awtur tad-dramm ta’ San Pawl: Vittorio Grixti. Vittorio Grixti kien 
imdaħħal fl-Inkwiżizzjoni u Vittorio Grixti ma tantx kien jomgħodha. Vittorio Grixti kien pjuttost 
outspoken kontra... issa tkun outspoken kontra l-Gvern fis-seklu tmintax kienet riskjuża, sewwa? 
Hemm il-każ ta’ De Soldanis illi kien ġie akkużat, “Isma’, inti kont awtur, jew inti kont koawtur ta’ 
ktieb fl-elf seba’ mija u wieħed u ħamsin, illi fih kapitlu dan il-ktieb, illi meta daħlu għal dan il-
kapitlu, dan il-kapitlu kellek, “Isma’, l-Ordni mhux suppost ħa Malta, l-Ordni qas kellu dritt għal 
Malta jew għall-inqas jekk jieħu lil Malta għandu, kellu jittratta lill-Maltin.” Jiġifieri dan kapitlu 
stampat, jiġifieri tgħid, “Imma jien qed naqra sew hawn?” Jiġifieri l-Ordni, il-Gran Mastru b’mod 
partikolari, akkuża lil De Soldanis qal, “Inti wara dan il-kapitlu ħa neżiljak jien u għoddha b’waħda 
li ħa neżiljak. Il-fatt li inti qassis, inti ħa tiskappaha,” għax probabbilment kien jispiċċa agħar milli 
minn daqsxejn t’eżilju ta’ disa’ xhur. Issa mbagħad kellek, jiena nsejħilha kategorija oħra ta’ Maltin, 
ħa nsejħulhom hekk intellettwali, Maltin kolti, ħa ngħidu hekk, u r-relazzjoni tagħhom mal-Ordni; 
dawk illi kellhom il-kariga ta’ awdituri. L-Ordni kien żviluppa s-sistema li isma’, ħa ngħidu hekk, a 
prototype of modern administration, jiġifieri l-Gran Mastru għandu dawk illi jtuh parir, 
naturalment barranin, kavallieri eċċetra, imma għandu wkoll, u bdiet tiżdied din, Maltin, l-awdituri 
Maltin. U dawn, il-kariga kienet advisors, segretarju. Issa dawna huma l-iktar Maltin li huma qrib 
il-poter. Jiġifieri għandek dan in-nukleu, Gio Nicolò Muscat, wieħed minnhom, l-Auditore Grech 
ieħor, Belli; jiġifieri dawn, kellek dawn il-Maltin li huma qrib ħafna, l-iktar Maltin qrib tal-poter. Ġieli 
kien ikollok kwistjonijiet bejn iż-żewġ tipi. Mela għandek il-Maltin awdituri qrib il-poter li l-Gran 
Mastru huwa l-boss tagħhom, ħa ngħidu hekk; il-Gran Mastru huwa l-bniedem; imbagħad 
għandek ’il-Maltin l-oħra, pereżempju, jekk nieħdu lil Ġan Nicolò Muscat, Ġan Nicolò Muscat u l-
Auditore Grech iktar minnu. Il-Maltin l-oħrajn, jekk tara pereżempju r-relazzjoni bejn Vittorio Grixti 
u Grech, ma setgħetx tkun agħar. Vittorio Grixti jiktiblek rakkont, tista’ tħossu qed jidħak, qed 
iċapċap fil-funeral tal-Awditur Grech, u l-Maltin jitfgħulu l-ġebel u l-Maltin jiżżuffjettaw, u l-Maltin 
jgħidu, “Ejja, ħlisna minnu dan it-tirann.” Jiġifieri dan qed ngħidu Malti ma’ Malti – Malti kolt ma’ 
Malti kolt. Jiġifieri dawn huma r-realtajiet li kellek f’dal-perjodu fi żmien l-Ordni. Jiġifieri kellek 
Maltin kolti? Dażgur illi kellek. Kellek Maltin illi kienu jipprovaw għall-inqas isemmgħu leħinhom, 
jgħidu, “Isma’, aħna għandna dritt?” Iva kellek. Kellek Maltin li min-naħa l-oħra jgħidu, “Isma’, ejja 
ħa nkunu realistiċi, Malta hija tal-Ordni. L-aħjar ħaġa għalina l-Maltin illi nikkoperaw, inservu ’l-
Ordni bl-aħjar mod li nistgħu u l-affarijiet jimxu hekk.” Il-ħajja dejjem hekk, jiġifieri, jiena, l-istorja 
tgħallmek kemm il-bniedem ma tantx inbidel, jiġifieri l-aspett prattiku, is-sens komun, il-
pragmatiżmu fiċ-ċirkustanzi differenti, illum, mitejn sena, tliet mitt sena ilu, u l-istorja hija waħda 
mit-tagħlim. Aħna xi kultant ngħidu, “U l-istorja x’tambiha? U x’ser tagħmel biha?” Jekk ma ttik 
xejn, l-istorja ttik ċertu perċezzjoni, ċertu kapaċità li tifhem, tgħid, “Isma’ din iċ-ċirkostanza ġa 
għexnieha ta. Din iċ-ċirkostanza xbajna ngħaddu minnha. Jiġifieri jiena naħseb xi ħaġa illi ma nafx 
hawnx suġġetti oħra li jistgħu jtuhielek, frankament. 

DA: X’kienet jew x’tip ta’ relazzjoni kien hemm bejn il-kummerċ u ċ-ċirkolazzjoni tal-aħbar li inti 
spjegajt fid-dettall fl-istudju li għamilt Paper, Commerce and the Circulation of News? Kif l-Ordni 
biddel lil Malta minn gżira periferali fl-Ewropa għal stat b’relazzjonijiet kummerċjali mal-Ewropa 
u l-Mediterran, fejn insibu numru ta’ negozjanti dipendenti fuq il-karta? 

WZ: Xi ħaġa li seħħet fi żmien l-Ordni, jiġifieri inti għandek l-aspett politiku, għandek l-aspett 
reliġjuż, imma għandek ukoll l-aspett kummerċjali. Jiġifieri, il-fatt illi l-Ordni kien istituzzjoni 
multinazzjonali, l-Ordni kien ordni sinjur, Malta tpoġġiet anke fuq il-mappa kummerċjali. Il-
pożizzjoni strategika ta’ Malta dejjem kienet hemm imma l-fatt li inti issa Malta għandek din l-
istituzzjoni f’Malta, din istituzzjoni b’konnessjonijiet mal-Ewropa l-ħin kollu, allura għenet ħafna 
fl-iżvilupp tal-kummerċ. Issa meta ngħidu kummerċ u meta ngħidu komunikazzjoni, ma jistax 
ikollok sistema kummerċjali b’saħħitha jekk m’għandekx il-mezzi biex tikkomunika. Inti għandek 



aspetti differenti. Għandek l-aspett tal-Ordni illi dan essenzjalment qed iġib il-ħtiġijiet kollha 
tiegħu minn barra, inkluż il-karta nnifisha. Kollox konna nimpurtaw aħna. L-ieħor, bil-propjetajiet 
tiegħu; l-Ordni qed iġib il-flus. L-Ordni, ħafna drabi, qed jimporta minn dawk il-propjetajiet stess, 
kultant le, jiġfieri għandek dan il-business il-ħin kollu għaddej, għandek ħafna barranin involuti. L-
istess, Malta hija naħseb dejjem kellek dal-element ta’ parti mill-popolazzjoni barranija, għaliex 
il-pożizzjoni tagħna, fejn qiegħda, inti dejjem kellek dawn il-kummerċjanti qed iservu lill-Gvern, 
qed iservu lill-Ordni, qed iservu interessi personali f’Malta, fetħu businesses f’Malta, eċċetra. 
Jiġifieri inti għandek dak l-aspett għaddej. Inti għandek ukoll il-prodott lokali. Fi żmien l-Ordni, 
għandek lil Malta li avvanzat ħafna fi żmien l-Ordni; il-produzzjoni tal-qoton. Issa, il-produzzjoni 
tal-qoton kienet titlob li inti jkollok dawn ir-rabtiet kummerċjali. Il-qoton aħna konna nesportawh, 
jiġifieri fil-maġġoranza kbira, kienet dik li ngħidulha “cash flow,” aħna nesportaw il-qoton, il-pajjiż 
ħa jdaħħal il-fondi minn dak il-qoton. B’dawk il-fondi, imbagħad ser jintużaw biex jinxtara l-qamħ 
għax imbagħad qamħ ma kellniex għax l-art ma kinitx tajba, jiġifieri kellek din is-sistema 
ekonomika. L-istess, jiġifieri dan kollu kien jitlob transizzjonijiet il-ħin kollu u tiskanta kemm għad 
għandna materjal arkivistiku anke barra minn Malta. Hawnhekk qed nitkellem mill-aspett 
kummerċjali, djar tal-kummerċ antiki stabbiliti barra minn Malta, familji tal-kummerċ stabbiliti 
barra minn Malta, il-volum ta’ korrispondenza li kien ikollhom mal-aġenti tagħhom f’Malta fuq dan 
il-kummerċ. Jiena xi snin ilu kont Spanja u rajt appuntu arkivju minn dawn li jmur lura mill-ewwel 
snin tal-Ordni. Jiġifieri dan, familja kummerċjali Spanjola, mijiet, arkivju sħiħ, mijiet ta’ ittri ta’ 
transizzjonijiet bejn Malta u din il-familja. Jiġifieri kellek issa dan għax kellna l-Ordni f’Malta. 
Ċertament l-Ordni għamel differenza bla dubju, jiġifieri ħtiġijiet tal-Ordni, il-benessere, jiġifieri 
mil-lat ekonomiku. Jiena, jiena m’iniex storiku ta’ dan l-aspett ekonomiku, ħa ngħid hekk, imma l-
evidenza kollha turi li, isma’, jekk nistgħu ngergru minn ħafna affarijiet taħt l-Ordni, ma naħsibx li 
nistgħu ngergru fejn tidħol il-benessere. Jiġifieri, on the whole, kellek faqar? Mhux dejjem kellek 
il-fqar! U mela ma kellekx faqar, imma meta tqabbel lil Malta, seklu sbatax, seklu tmintax, ma’ 
ħafna artijiet fl-Ewropa, is-sitwazzjoni ekonomika ma kinitx ħażina. U din kienet, anke kif żdiedet 
il-popolazzjoni, jiġifieri inti kellek ċertu benessere, il-popolazzjoni fi żmien l-Ordni żdiedet 
b’ħames darbiet. Jiġifieri inti għandek... u din wasslet għal xi ħaġa oħra eventwalment. Din 
wasslet għal komunitajiet ta’ Maltin, emigranti Maltin fi Sqallija, fi Franza, Marsilja u anke 
f’postijiet oħra li dawn waqqfu l-kummerċ tagħhom hemmhekk, waqqfu l-business hemmhekk, 
allura għandek business bejn Maltin u Maltin, Maltin f’Malta u Maltin barra minn Malta, jiġifieri 
għandek dan il-kummerċ kollu għaddej. Forsi aspett ieħor mil-lat kummerċjali, mhux daqshekk 
qawwi imma forsi ta’ min wieħed isemmih, dik ir-realtà tal-iskjavitù. Mela inti għandek skjavi 
Misilmin f’Malta, mijiet kultant eluf, skjavi Maltin fl-artijiet Misilmin, l-Afrika ta’ Fuq u fit-Turkija 
propja, f’Anatolia, f’Istanbul, Konstantinopli, sewwa? U kellek jiġifieri attentati ta’ riskatt, ġbir ta’ 
flus, bejgħ, xiri ta’ skjavi, jiġifieri din kienet area oħra kummerċjali u kienet area pjuttost 
konsiderevoli wkoll li inti għandek dir-realtà għaddejja. L-attentat, l-Ordni dejjem kellu bżonn 
skjavi, jiġifieri jaqbad kemm jaqbad dejjem għandu bżonn iżjed ħabba l-galleri, ħabba l-proġetti 
eċċetra. Jiġifieri f’dal-kuntest il-komunikazzjoni ma tistax ikollok il-kummerċ mingħajr sistema ta’ 
komunikazzjoni, allura għandek korrispondenza l-ħin kollu. Bil-mod il-mod dieħel l-element tal-
materjal stampat. Għandek pereżempju, u interessanti ħafna, il-karti, il-paperwork, ħa nsejħulu 
hekk, relatat mal-kummerċ, fis-sens li jekk inti għandek tagħbija f’bastiment, jekk inti għandek 
merkanzija f’bastiment, inti għandek listi, heading stampat, eċċetra: “Isma’, din hija l-merkanzija 
li qed inġorr.” Għandek il-bidu tal-insurances. Jiġifieri inti għandek il-paperwork kollu fejn tidħol l-
insurance; jekk bastiment għereq, jekk bastiment inqabad mill-għadu. Jiġifieri bil-mod il-mod 
mexjin għar-realtà. Għandek, jiena nsejjaħlu, il-“proto-passaport,” jiġifieri dak li kienu jgħidulhom 
iċ-“ċertifikat tas-saħħa”. Mela inti qed tivvjaġġa barra minn Malta, ħa jkollok ċertifikat bil-heading 
stampat u dawn l-affarijiet kollha elaborati illi int ħa tkun imniżżel hemmhekk u ħa jkun imniżżel 



li l-awtoritajiet tas-saħħa f’Malta jiċċertifikawk li inti m’intix qed tbati mill-ebda mard infettiv; dak 
l-importanti. Mill-ebda mard li jittieħed. Jiġifieri, bil-mod il-mod, il-fatt illi għandek dan il-flow ta’ 
kummerċ għaddej, tarahom rifless fil-karta, fil-karta manuskritta, fl-ittri, imbagħad ukoll bil-mod 
il-mod f’materjal ieħor stampat illi għandek bżonnu biex inti toħloq din is-sistema. 

DA: U kif dan il-kummerċ eventwalment laħaq anke l-Karibew? Naf li inti ktibt pubblikazzjoni, 
qiegħda warajk, fuq dan is-suġġett.  

WZ: Wieħed mill-episodji interessanti, kurjuż, tal-Ordni f’Malta, tal-perjodu tal-Ordni f’Malta, 
meta l-Ordni ddeċieda illi jakkwista numru ta’ gżejjer fil-Karibew, jiġifieri iktar ’il bogħod minn 
Malta. Minn hekk huwa diffiċli biex wieħed jimmaġina, qed nitkellmu f’nofs is-seklu sbatax. L-
istorja kienet li dawn il-gżejjer kienu ta’ kumpanija, appuntu kummerċjali Franċiża. Din il-
kumpanija kienet qabdet Franċiz, ċertu De Poincy, li dan il-Franċiż kien kavallier tal-Ordni. Mela 
ma ninsewx li l-Kavallieri, jiġifieri, ħafna drabi kienu karigi f’pajjiżhom. Jiġifieri, il-fatt li inti kavallier 
ma jfissirx li ma tista’ tagħmel xejn iżjed, u dan De Poincy kien qed imexxi dawn il-gżejjer f’isem 
din il-kumpanija kummerċjali Franċiża semistatali, semiprivata. De Poincy, li kien bniedem ta’ 
karattru qawwi u bniedem enerġetiku, beda jipprova jikkonvinċi lill-Ordni, “Isma’, din il-kumpanija 
Franċiża taf titħajjar tbigħhom. Jiena qed ngħidilkom li jkun qed jagħmel ħafna sens li kieku l-
Ordni jakkwista dawn il-gżejjer. Dawn il-gżejjer jipproduċu zokkor, dawn il-gżejjer jipproduċu 
affarijiet li jiswew flejjes kbar, u allura hemm biċċa qligħ tajba.” Issa x’kienet il-motivazzjoni ta’ De 
Poincy, jista’ jkun li l-motivazzjoni tiegħu kienet biex issaħħaħ il-pożizzjoni tiegħu, il-fatt li hu 
membru tal-Ordni, jibqa’ gvernatur tal-Ordni hemmhekk u ma jkollux problemi żgur, mentri mal-
kumpanija, l-affarijiet kienu daqsxejn... Minn hawn u minn hemm l-Ordni wasal għal qbil; qed 
nitkellmu fiż-żmien tal-Gran Mastru Lascaris. Intlaħaq dal-ftehim u l-Ordni xtara dawn il-gżejjer. 
L-Ordni, allura, issa qed jamministra dawn il-gżejjer, żammu lil De Poincy bħala gvernatur, marru 
xi membri tal-Ordni, jista’ jkun ukoll li marru xi Maltin fuq dawk il-gżejjer, u bdiet allura din il-fażi 
tal-Ordni li qed jamministra dawn il-gżejjer. Ħa ngħidu hekk, bl-Ingliż jgħidu “it was a let down,” 
jiġifieri l-Ordni stenna li ħa jkollu xi profitti ta’ barra minn hawn. L-Ordni stenna li ħa jibda jbigħ iz-
zokkor minn hawn. Il-loġistika kienet diffiċli biex inti, f’nofs il-Mediterran fis-seklu sbatax, tmur il-
Karibew. De Poincy ma kienx l-iktar karattru faċli, anke mal-Ordni. Li l-Ordni tratta miegħu, kellek 
problemi, pereżempju, kbar ta’ mard. Jiġifieri dawn huma areas, kellek dak li jgħidulu l-“yellow 
fever” li kien jiddeċima lill-Ewropej, imutu bħad-dubbien, sewwa? Jiġifieri r-realtà, kif pinġieha De 
Poincy, ma kinitx fil-verità daqshekk sabiħa daqskemm... L-Ordni żamm dawn il-gżejjer għal 
madwar tnax, erbatax-il sena. L-Ordni kien imxebba’, anke l-Ordni minn De Poincy. L-Ordni bagħat 
kavallier ieħor, ċertu De Sales, biex jieħu over De Poincy imma De Poincy qatt ma tah il-hand over. 
Jiġifieri dan, miskin, baqa’ hemmhekk. Dawn il-gżejjer kellhom problemi politiċi, fis-sens illi, 
waħda minnhom, dik li hija San Cristoforo dak iż-żmien, illum St. Kitts, nofsha kienet tal-Ingliżi, 
nofsha kienet tal-Franċiżi, u l-Ordni ħa biss il-parti Franċiża. Allura, għandek il-parti Ingliża... l-
Ingliżi u l-Franċiżi qatt ma kienu ħbieb kbar dak iż-żmien u dejjem b’din it-theddida, isma’, meta 
jfettlilhom l-Ingliżi jaqbdu jinvadu u jieħdu kulm’hemm. L-Ordni beda jkollok rapporti, “Isma’, 
x’għamiltu b’idejkom, ma kinitx tagħmel sens,” eċċetra. L-Ordni, finalment, laħaq ftehim mal-
Gvern Franċiż li jerġa’ jbigħ dawn il-gżejjer, did-darba lill-Gvern Franċiż. Intlaħaq ftehim u l-gżejjer 
inbiegħu. L-Ordni, b’għajnu mimlija li ser idaħħal xi somma favuluża, beda jdaħħal xi flus. 
Insomma, qatt ma tħallset kollha, jiġifieri l-Ordni qatt ma ħa dawk il-flus kollha li ħolom li ħa jieħu. 
Ftit snin wara li l-Ordni ħareġ minn din il-kobba, ngħidulha hekk, tal-Karibew, fil-fatt ġara li dak illi 
wieħed kien qed ibassar, li l-Ingliżi invadew il-parti Franċiża. Jiġifieri inti għandek din l-istorja 
kurjuża. Interessanti illi, mhux se ngħid li ma kinitx magħrufa, imma kien ħaqqha ktieb u 
ppubblikajnieha jien flimkien ma’ Thomas Freller. Jiena kont qed nagħmel riċerka Ruma u fost 
darba minnhom; din, again, is-sabiħ tar-riċerka, jiena ma kontx qed nagħmel riċerka fuq il-gżejjer 



tal-Karibew, l-aħħar ħaġa li kelli f’rasi kienu l-gżejjer tal-Karibew; imma qed nara materjal Ruma, 
f’daqqa waħda nara, mal-korrispondenza mibgħuta mill-inkwiżitur ta’ Malta Casanate, Ruma, 
ġmiel ta’ mapep, ġmiel ta’ disinji ta’ dawn il-gżejjer u tibda tgħid, “Marija Santa, jiġifieri dawn huma 
uniċi, dawn huma manuskritti, dawn huma mapep u disinni li saru meta l-Ordni appuntu kien 
għad għandu il-gżejjer, għadu qed imexxihom!” Għandek il-mapep tal-gżejjer, għandek xi ħaġa 
interessantissima li hija r-residenza, il-palazz, ħa nsejħulu hekk, li kien beda De Poincy fuq il-gżira 
ewlenija. Dettaljatissima, allura għandek id-dar iffortifikata; meta tara s-swar, propja bħas-swar 
li għandna Malta; imbagħad għandek imħażen, imbagħad għandek il-workshops, imbagħad 
għandek fejn jiġi pproċessat iz-zokkor. Jiġifieri din hija xi ħaġa unika, iżjed u iżjed. Apparti l-gwerer 
u l-ġlied li kellek, kellek ukoll terremoti li din ir-residenza llum prattikament ma fadal xejn minnha. 
Jiena, pereżempju, ġejt approwċjat, mhux wisq, mhux ilu wisq, minn riċerkaturi Amerikani li qed 
jagħmlu riċerka fuq din il-binja, u dawn il-mapep u din il-pjanta tal-binja huma uniċi, jiġifieri dawn 
qed jagħtu ċertu dettall li ma ssibu mkien iktar.  

DA: L-illitteriżmu f’Malta kien ir-realtà tal-maġġoranza, fejn in-nies kienu jirċievu komunikazzjoni 
fil-pubbliku b’mod piktografiku. Kif l-Ordni uża l-aspett viżwali biex juri s-sens t’awtorità u 
governanza tiegħu permezz ta’ pitturi, immaġini stampati, muniti, strumenti ta’ tortura, fost 
affarijiet oħra? 

WZ: Ara, soċjetajiet protomoderni, ħa ngħidu hekk, qabel m’għandek is-sistema edukattiva u 
moderna kif daħlet, ħa ngħidu hekk, fil-perjodu Vittorjan fl-Ingilterra, Malta u pajjiżi oħra 
naturalment kellek rati għoljin ħafna ta’ illitteriżmu. Issa, dan huwa xi ħaġa interessanti ħafna, xi 
ħaġa li saru ħafna studji fil-kuntest Ewropej, b’mod partikulari. Għaliex? Għax il-livell ta’ litteriżmu 
fil-pajjiż ħa jindikalek ħafna affarijiet: is-sistema ta’ governanza (inti kif ħa tiggverna pajjiż fejn il-
maġġoranza tan-nies huma illitterati?), is-sistema reliġjuża(kif ħa tilħaq in-nies jekk il-
maġġoranza huma illitterati?) Jiġifieri dan huwa aspett fundamentali, importantissimu. Jekk 
nieħdu l-kuntest Malti, jiġifieri Malta żmien l-Ordni, il-perjodu tal-Ordni, kellek illitteriżmu? Dażgur 
li kellek illitteriżmu; il-maġġoranza assoluta, strangranti tal-poplu tal-Malti u ħafna mill-barranin 
li kellek Malta kienu illitterati. Issa aħna, fil-kuntest bikri modern Ewropew, dejjem nagħmlu 
distinzjoni mill-pajjiżi Protestanti tan-North u l-pajjiżi tas-South. Il-pajjiżi tan-North ġeneralment, 
ġeneralment il-livell ta’ litteriżmu kien ikun ogħla. Jiġifieri din hija ħafna drabi, mhux biss, imma 
ċertament ir-reliġjon kienet tilgħab parti. Il-fatt illi fil-kuntest Protestant inti għandek il-Bibbja bil-
lingwa tal-pajjiż, ħa tagħmel differenza. Fil-kuntest Kattoliku, dan ma kienx il-każ. Fil-kuntest 
Kattoliku, il-Bibbja mhix qiegħda hemm għall-poplu. Il-Bibbja hija bil-Latin. Il-Bibbja ma tinqelibx 
bil-lingwa tal-pajjiż. Il-poplu jieħu l-interpretazzjoni biblika u din affettwat, anke l-idea ta’ skejjel, 
anke l-idea li tgħallem il-litteriżmu, kienet ferm aktar qawwija f’pajjiżi Protestanti milli f’pajjiżi 
Kattoliċi. Ir-riżultat fil-kuntest Malti x’kien? Ir-riżultat, kif qed ngħidu, jiġifieri Malta kellek 
illitteriżmu qawwi. Issa jiena, again, din ġiet studjata. Jekk xi ħadd jgħid, isma’, fl-elf u sitt mija 
Malta, jew bejn l-elf u sitt mija u l-elf seba’ mija u l-elf tmien mija, l-Ordni kien għadu... kellek 
bidliet fil-livell tal-litteriżmu f’Malta, ma nafux. Ir-riċerka għadha ma saritx. Għandna mezzi li 
jistgħu jtuna stampa ta’ fejn konna, kienx hemm kambjament? Il-popolazzjoni żdiedet ħafna 
imma l-livell tal-litteriżmu żied? Baqa’ kif kien? X’ġara? Kif ħa nkunu nafuha din? Jiena, wieħed 
mill-mezzi li naħseb illi jista’ jgħin, imma jkun proġett ta’ riċerka kbir, proġett ta’ riċerka mhux 
t’individwu, ta’ team u jieħu ż-żmien, imma jsiru dawn l-affarijiet, hu appuntu l-Arkivju tal-
Inkwiżizzjoni. Inti, l-Arkivju tal-Inkwiżizzjoni prattikament jibda mal-Ordni, prattikament jispiċċa 
mal-Ordni. Inti għandek eluf ta’ testimonjanzi, eluf ta’ akkużati, eluf iżjed ta’ xhieda, għandek l-
atti ċivili, l-atti kriminali. Qed nitkellmu fuq kwantità kbira. L-Inkwiżizzjoni kienet taffettwa lil 
kulħadd, jiġifieri m’hemmx distinzjoni soċjali. Teoretikament, il-Gran Mastru seta’ kien akkużat 
quddiem l-inkwiżitur daqs l-iktar servjent għoli li kellek. Jiġifieri, it cuts across social class. More 



or less, għalkemm wieħed irid jara ftit, it cuts across geographical areas. Inti stajt kont minn Ħad-
Dingli, minn Għawdex, u tkun akkużat quddiem l-Inkwiżizzjoni. Wieħed irid jara xi ftit hawnhekk 
għax il-fatt li l-Inkwiżizzjoni kienet il-Kottonera probabbilment għandek persentaġġ iktar għoli, 
imma wieħed dik jeħodha in consideration, imma dawn il-każi, dawn is-sottomissjonijiet tax-
xhieda, iridu jkunu ffirmati. Issa jiena rajt eluf minnhom dawn bħalma raw riċerkaturi oħrajn, 
jiġifieri. Fil-maġġoranza stranjanti tagħhom dawn, minflok firma ħa ssib salib. Kultant ssib xi firma 
ta’ xi Malti u tgħid, “Il-Marija Santa biex iffirma ismu!” Ejja ngħidu ismi William Zammit, ħadd ma 
kien jismu William dak iż-żmien, imma insomma, naħseb għamel għaxar minuti, miskin, biex 
wasal għaliha. Tinduna. Jiġifieri, din kieku wieħed irid jgħid, isma’, ħa naqbdu dawn is-
sottomissjonijiet, ħa nagħmlu proċessi, ħa naqbdu dan il-pataflun ta’ xhieda sottomessa. Qed 
nitkellem fuq sample kbir illi jaqta’ across klassijiet soċjali, more or less, jaqta’ mill-aspett 
ġeografiku tal-gżejjer Maltin u inti għandek database, imbagħad, ta’ persentaġġi li dawn kienu 
kapaċi, Maltin li kienu kapaċi jiffirmaw, u dawn ma kinux. Tista’ tagħmilha bil-belt u r-raħal, jiġifieri 
primary sources. Għandna biċċa xogħol? Ħafna. Is it doable? Iva. Importanti? Bla dubju! Jiġifieri 
llum dawn huma l-areas, illum l-istorja, f’dawn l-areas qed immorru. Inti, meta ngħidu... l-ewwel 
semmejna l-intellettwali Maltin. L-intellettwali Maltin, lil min kienu qed ikellmu? L-udjenza min 
kienet? Again, interessanti pereżempju tara, f’dawn il-proċessi, hemm ħafna minnhom ta’ 
barranin. Hemm ħafna minnhom fis-seklu tmintax, speċjalment ta’ barranin min-North, 
Protestanti Ingliżi eċċetra, Ungeriżi, Żvediżi, Luterani, dawk kollha. Ħafna minnhom kienu 
jispiċċaw Malta bil-flotot tagħhom, jaħarbu minn fuq il-bastiment, imorru għand l-inkwiżitur 
jgħidulu, “Isma’, jiena rrid insir Kattoliku għax jiena f’qalbi dejjem emmint li l-fidi vera kienet il-
Kattoliċiżmu, għax jiena n-nannu tiegħi kien Kattoliku.” Issa kemm kienu ġenwini, dik hija storja 
oħra, u ħaqqa studju, imma dik storja oħra. Meta tara dawn is-sottomissjonijiet, ħafna drabi dawn 
iffirmati, dawn mhux bħal tal-Maltin. U hemmhekk tara d-differenza, anke fil-materjal li għandna 
Malta. Jiena naħseb li din hija area li ta’ min wieħed jidħol fiha. Imbagħad għandek, inti għandek, 
ħa ngħidu hekk, l-aspett miktub, l-aspett miktub. Malta, il-lingwa kienet it-Taljan, jiġifieri anke l-
Ordni. Anke l-Ordni, għalkemm multinazzjonali, fil-kuntest Malti, addotta t-Taljan bħala lingwa 
franka. Ċertament, l-amministrazzjoni ta’ Malta, fejn jidħol l-Ordni bħala l-Gvern ta’ Malta, il-
lingwa kienet it-Taljan, il-ġlied, il-bandi, dawk kollha bit-Taljan kienu jkunu. Il-Maltin litterati kienu 
jkunu l-Maltin bit-Taljan, sewwa? Il-Malti, il-Malti, fejn kien il-Malti? Il-Malti naturalment kienet il-
lingwa mitkellma, m’hemmx dubju. Il-Malti miktub, illum l-istess. Illum l-istess u tieħu pjaċir. 
Illum qed isiru ħafna inizjattivi, ħafna studji, qed nipprovaw insibu l-Malti miktub iktar ma mmorru 
lura. Naturalment għandna l-famuża Kantilena ta’ nofs is-seklu ħmistax. Imma l-Malti miktub fi 
żmien l-Ordni, kważi m’għandna xejn. Erbgħin sena ilu konna ngħidu għandna l-poeżija ta’ 
Buonamico, “Mejju Ġie bil-Ward u Żahar,” li hija t-tieni l-eqdem biċċa letteratura bil-Malti. Minn 
dak iż-żmien ’l hawn tibda ssib. Żmien ilu ġie ppubblikat ktieb, il-Prietki ta’ Saverio Mifsud bil-
Malti. Qed nitkellmu f’nofs is-seklu tmintax, jiġifieri qed jitfaċċa wkoll. Issa dan huwa l-Malti 
elevat, mhux il-Malti li jitkellmu l-Maltin fit-triq fis-seklu tmintax, imma l-Malti li qed juża l-
predikatur fil-prietka. Jiġifieri l-Knisja tgħidlek, le, il-Bibbja ma tistax tbiddilha bil-Malti imma 
prietka bil-Malti, iva. Jekk inti trid tilħaq in-nies, jekk inti fejn tidħol l-interpretazzjoni tal-Bibbja, 
dik bil-Malti ħa tagħmilha. U hawnhekk jidħol l-element komunikattiv bl-użu tal-Malti. Kienu jiġu 
ppubblikati dawn? Le. Imma huma manuskritti, iva. U jiġifieri, kif qed ngħidu, l-evidenza tal-Malti, 
mhux biss tal-Malti mitkellem b’mod komuni imma tal-Malti tal-prietki, tal-Malti forsi f’ċirkostanzi 
daqsxejn iktar elevati, bil-mod il-mod ħierġa wkoll. Jiena, wieħed mill-kotba; jiena nħobb il-
Melitensia; wieħed mill-kotba favoriti tiegħi; nixtieq xi darba nsib nixtri l-first edition, qatt ma 
sibtha, rarissimu l-first edition, rarissimu; huwa t-tradizzjoni tal-katekiżmu bil-Malti, Francesco 
Wizzinu, elf seba’ mija tnejn u ħamsin, imqabbad mill-isqof. L-isqof qallu, “Isma’ rridu l-
katekiżmu bil-Malti, ma jistax ikun jiena nħalli lill-kappillan ta’ Ħal Qormi jgħallem il-katekiżmu 



mod u l-kappillan ta’ Ħaż-Żabbar jgħallem mod ieħor!” U din oħra interessanti. Fil-korrispondenza 
li kellek biex wasalna għaliha din, biex Malta fl-elf seba’ mija tnejn u ħamsin ikollha l-katekiżmu 
ppubblikat bil-Malti, joħorġu diversi dettalji interessanti. L-isqof qed jikteb u jgħid, “Isma’, il-
kappillani, fl-irħula differenti ta’ Malta, għandhom manwal tagħhom bit-talb bil-Malti u bit-
tagħlim bażiku bil-Malti. Imma dawn ħa jvarjaw. Anke kelma.” Il-Knisja dejjem tħobb l-uniformità. 
Mela l-Missierna, il-Missierna kif jgħallimha Ħaż-Żabbar u l-Missierna kif jgħallimha s-Siġġiewi 
trid tkun l-istess. Il-problema kienet, li ma kinitx, imma kienu jeżistu. Jiena fittixthom ħafna anke 
Ruma. S’issa għadhom ma tfaċċawx għax intbagħtu Ruma dawn ukoll. Katekiżmi manuskritti bil-
Malti illi jmorru qabel Wizzinu, jiġifieri qabel l-istandard, il-katekiżmu standard, ħa ngħidulu hekk, 
l-ewwel ktieb bil-Malti tipiku għal, Malta, naħseb jiena, fil-kuntest Kattoliku, kellu jkun appuntu l-
katekiżmu. 

DA: U allura, però, kif l-Ordni uża l-aspett viżwali fil-pitturi, fil-muniti, fl-istrumenti tat-tortura, biex 
juri l-awtorità tiegħu? 

WZ: Ara, ħa ngħidu hekk, kull gvern, kull awtorità iktar milli kull gvern, inklużi l-awtoritajiet 
reliġjużi, fil-perjodu early modern, modern bikri, biex ngħidu bil-Malti, użat mezzi viżivi biex 
iwasslu l-messaġġ tagħhom, għal iżjed minn raġuni waħda. Ir-raġuni ewlenija kienet li inti ħafna 
drabi qed taħkem fuq poplu illitterat, jiġifieri hemm limitu fejn tista’ tasal bil-kitba. Imma ma kinitx 
biss dik ir-raġuni. Qed nitkellmu fi żmien fejn l-arti u l-poter kienu magħġunin flimkien. Jiġifieri, 
meta inti qed tara anke ritratt portrait, fis-sens impinġi ta’ mexxej, inti hemm il-poter warajh dak. 
Jekk aħna naraw, ħa nieħu l-kuntest Malti, u jekk inti tara, u din interessanti, jekk inti tara, 
pereżempju, kif evolvew l-inkwatri tal-Gran Mastri. Mela fil-bidu nett, anzi tal-bidu nett, kważi qas 
kien għad hawn il-kunċett illi, “Isma’, jiena l-mexxej allura jien irid ikolli l-inkwatru tiegħi.” 
Għandna wieħed pjuttost bikri, dawn li qed ngħidu oriġinali, jiġifieri, għax ġieli tara ta’ La Valette, 
dawk xi ħaġa tas-seklu tmintax, imma wieħed bikri huwa ta’ La Cassiere li qiegħed fis-sagristija 
ta’ San Ġwann. Interessanti, allura, tara dil-figura liebsa l-iswed bilqiegħda, mejda quddiemha, 
kurċifiss u tgħid, “Isma’, imma dan qassis, isqof, Gran Mastru, sultan, x’inhuwa? L-image huwa 
ħafna iktar serju; reliġjuż. M’għandekx it-tiżjin tal-poter sekulari. Iktar ma jgħaddi ż-żmien, tibda 
tara dawn l-inkwatri jinbidlu. Dawn l-inkwatri ssibhom iktar ta’ element ta’ poter sekulari. Li jkollok 
taqbad żewġ inkwatri, La Cassiere u pereżempju ta’ Pinto, tarahom ħdejn xulxin, tgħid dan l-istess 
kariga kellhom, dawn iż-żewġ persuni? Jiġifieri iżjed ma beda jgħaddi ż-żmien u għandek il-kunċett 
tal-assolutiżmu, jiġifieri f’kunċett ta’ poter assolut; u fil-maġġoranza taż-żmien meta kellek l-
Ordni f’Malta, qed nitkellmu fuq żmien ta’ poter assolut; int dan il-poter assolut trid turih, trid 
tikkomunikah. Allura għandek inkwatri, issa l-istess inkwatri, tgħid u iva, l-inkwatru qiegħed fil-
Palazz mela l-poplu Malti ħa jmur fil-Palazz jara l-inkwatru, il-Malti mhux ħa jmur il-Palazz jara l-
inkwatru, imma ħafna drabi, dak l-inkwatru ħa jsir kopji tiegħu. Ħa jsiru kopji ppitturati, u ħafna 
drabi l-familji daqsxejn avvanzati Maltin, kont issibilhom ir-ritratt, il-kopja ta’ dak ir-ritratt fid-dar 
tagħhom, fuq livell iktar baxx. Iktar ’il quddiem ser issib l-inċezzjonijiet li kienu rħas li kważi kważi 
kulħadd seta’ jkollu. U għandek, allura. Jiġifieri, jiġifieri, dak l-inkwatru tal-Gran Mastru ma kienx 
jibqa’ biss fil-Palazz. Imma kien jasal, speċjalment iżjed ’il quddiem fi żmien l-Ordni. Jiġifieri 
għandek l-arti pittorika, għandek l-iskultura, il-monumenti tal-Gran Mastri f’San Ġwann. Jiġifieri 
dan għandek xogħol immens impressjonanti. Issa, kif qed ngħid ovvjament, tista’ tapplikah għall-
Ewropa kollha, żmien l-Assolutiżmu, l-Italja, Franza; l-inkwatru famuż ta’ Luwiġi XIV li dan tħares 
lejh u tgħid dan bniedem jew xi ħaġa iktar? Jiġifieri hawn Malta l-istess ħaġa għaddejja. Il-
monumenti, l-oqbra kif evolvew. Li jkollok tara tal-ewwel Gran Mastri, illum qegħdin fil-kripta ta’ 
San Ġwann, huma pjuttost restrained, huma umli dawn l-affarijiet kollha. Hemm Gran Mastri 
kulma għandhom qabar mal-art bħalma jkollna ħafna minna, in-nies mortali komuni. Meta daħal 
il-Barokk, imbagħad għandek dawk il-monumenti enormi, jiġifieri l-istess, xi ħaġa li dħalt fiha 



jiena, ħafna minn dawn il-Gran Mastri ta’ żmien il-Barokk, Perellos u Cottoner u eċċetra, dawn 
kienu jordnawlhom il-monument tagħhom f’ħajjithom. Jiġifieri dawn jagħżlu l-artist huma, jagħżlu 
d-disinn huma. F’ċertu każi, il-monument qiegħed f’postu u l-Gran Mastru għadu ħaj, kważi kważi 
jfakkrek fi żmien tal-faragħuni tal-Eġittu, imma l-kunċett huwa ta’ poter. Mhux biss il-poter f’ħajti 
imma nibqa’ mfakkar bħala bniedem qawwi, bniedem importanti, anke wara ħajti. Jiġifieri 
għandek il-pittura, għandek l-iskultura, għandek l-inċiżjoni; li wkoll hija forma ta’ komunikazzjoni; 
għandek il-muniti. B’dan kollu li qed ngħidu, il-maġġoranza tal-poplu, fil-kuntest Malti, ċertament, 
il-maġġoranza tal-Maltin qatt ma kienu raw ’il-Gran Mastru, qatt ma kienu jaraw is-sultan 
tagħhom dawn, u qatt ma raw pittura tiegħu, u la raw inċiżjoni u qas il-qabar tiegħu San Ġwann, 
imma jkunu raw wiċċ is-sultan fuq xi munita. Il-muniti kienu, ħa nsejħulhom hekk, l-iktar mod; u 
mhux Malta biss imma kullimkien; l-iktar mod demokratiku ta’ kif il-mexxej ħa jwassal min hu, 
għall-inqas bl-iktar mod crude, għaliex il-muniti dak iż-żmien ma kellhomx it-teknoloġija fina li inti 
tagħmel ritratt, daqshekk, imma għall-inqas il-poplu, tista’ tgħid l-iktar f’raħal imbiegħed tal-
gżejjer Maltin, għandhom għall-inqas immaġini tas-sultan tagħhom, is-sultan... li għandek dawn 
l-affarijiet. Jiġifieri, dan l-element viżiv u żgur importanti f’Malta, bħalma kien importanti 
kullimkien, jiġifieri l-projezzjoni tal-poter. U l-projezzjoni tal-poter mhux biss għax qed tara wiċċ il-
Gran Mastru, kellek ħafna simboliżmi oħrajn. Jiġifieri, jien naf, għandek is-simboliżmi 
arkitettoniċi. Jekk tħares lejn il-bini Barokk li għandna, il-bereġ, speċjalment kif ġew mibdula fis-
seklu tmintax fl-eqqel tal-Barokk; il-berġa ta’ Kastilja, l-iktar każ klassiku. L-intern tal-palazz, li 
dan l-aħħar ġie rrestawrat bl-aktar mod meraviljuż, dawn jipproġettaw il-poter. Dawn m’għandek 
xejn miktub, kulma tagħmel tħares lejn il-faċċata ta’ din il-binja u tgħid min għamilha din huwa 
bniedem qawwi, min għamilha din huma bniedem potenti. Jiġifieri l-komunikazzjoni tal-poter, 
għax kien daqshekk importanti, ħa ssibha f’kull qasam, f’kull aspett artistiku, f’kull aspett l-
importanti li inti tilħaq lin-nies li inti trid tagħmilha ċara magħhom, “Isma’, hawnhekk il-poter 
f’idejja qiegħed, ta.” L-ispettaklu, it-teatru, il-karnival. Dawk kienu sempliċement biex igawdu n-
nies? Kellek element qawwi wkoll ta’ projezzjoni ta’ poter fihom ukoll. Il-karnival għandek element 
qawwi tal-Gvern warajh li Gran Mastru qed jagħti l-permess tal-maskri. Il-karnival ma jistax jibda 
qabel ma joħroġ il-bandu tal-maskri. U l-bandu tal-maskri, il-Gran Mastru jrid joħorġu. Ir-rabta 
bejn dan id-daqsxejn divertiment, mhux tal-lum, imma ta’ żmien l-Ordni, li l-karnival kien xi ħaġa 
li l-poplu kien jistenna b’ħerqa imma bil-buona gratia. Jiġifieri hawnhekk anke interessanti kif 
jamalgamaw flimkien l-aspett ta’ poter ekkleżjastiku u poter sekulari. Il-karnival, essenzjalment, 
huwa xi ħaġa reliġjuża, huwa perjodu ta’ divertiment qabel ir-Randan. Bil-mod il-mod f’Malta, 
imma mhux Malta biss, f’Malta, fi żmien l-Ordni, il-Gvern sekulari qed jidħol fih. Mela inti ma tistax 
tibda l-maskri, tista’ tagħmel karnival, tista’ toqgħod tiekol u tagħmel, imma d-divertiment mhux 
biss li tiekol, id-divertiment li tmur il-Belt u tara l-maskri u tara l-ispettakli. Dak ma jistax isir jekk 
il-Gran Mastru ma joħroġx il-bando delle mascere. Imbagħad għandek il-karrijiet u dawn l-
affarijiet kollha. Jiġifieri minn kull lat, mil-lat artistiku, mil-lat ta’ spettaklu, kellek dawn iċ-
channels differenti, ħa ngħidu hekk, ta’ komunikazzjoni, kienu jagħmlu żgur li, isma’, il-poplu rridu 
nagħmluha ċara l-poter fejn qiegħed hawnhekk.  

DA: Fiż-żewġ kotba tiegħek Kissing the Gallows u Slavery Blood and Treason inti spjegajt il-
legalizzazzjoni u l-ħaqq bit-tortura. X’distinzjoni kien hemm bejn is-sentenzi fid-diversi tribunali li 
kellna f’Malta u kif tikkumparaha ma’ qrati oħra fl-Ewropa ta’ dak iż-żmien? 

WZ: Kif għidna, f’Malta kien hawn tliet awtoritajiet differenti. Issa, waħda mill-mezzi l-iktar ċari 
tat-tliet awtoritajiet kienu t-tribunali. Il-fatt illi kull waħda minn dawn it-tliet awtoritajiet kellha 
parti mill-popolazzjoni li taqa’ taħtha, u allura jekk dik il-parti ta’ dik il-popolazzjoni tikser il-liġi b’xi 
mod, ħa tiġi ġġudikata mill-qorti ta’ dik l-awtorità. Jiġifieri l-kunċett modern li inti għandek qorti 
waħda, dik tal-istat, fi żmien l-Ordni dik ma kinitx teżisti, u l-istess, mhux Malta biss. Fil-kuntest 



Malti għandek it-tlieta ewlenin: għandek il-qorti; għandek erbgħa effettivament; għandek il-qorti 
sekulari; l-Ordni, il-Gvern u l-Maltin li jaqgħu taħt l-Ordni, taħt il-Gran Mastru; għandek qorti tal-
kavallieri; jekk kavallier għamel delitt, kienu jagħmluhom dawn, kavallier attakka kavallier ieħor, 
kavallier addirittura qatel kavallier ieħor, dik ma kinitx tmur fil-qorti tal-Maltin, dik kienet tmur il-
qorti tal-kavallieri; il-qorti tal-isqof u l-qorti tal-inkwiżitur. Mela inti għandek erba’ tribunali. 
X’kienet id-differenza bejniethom dawn? Ħa ngħidu hekk, jiena dan is-suġġett ma tantx hu 
studjat. Jiena deherli li kien ħaqqu li wieħed jidħol daqsxejn fih. Jekk nieħdu mill-perspettiva, ħa 
nuża l-kelma “ħruxija,” jekk nieħdu mil-lat ta’ ħruxija, l-iktar qorti tal-biża’ kienet il-qorti sekulari 
tal-Istat, illi fiha kienu jiltaqgħu l-maġġoranza tal-Maltin. Jiġifieri l-maġġoranza tal-Maltin, jekk dal-
povru seraq, jekk dal-povru qatel, jekk dal-povru b’xi mod kiser xi liġi, dan ser jiġi ġġudikat fil-qorti 
tal-Istat, dik li kienet il-Belt, il-Kastellanija, illum ironikament id-Dipartiment tas-Saħħa, imma dik 
kienet il-qorti. Il-qorti tal-Istat kellek ħafna ġudikanti li kienu jkunu Maltin, jiġifieri l-imħallfin 
eċċetra. Naturalment ma kellekx il-kunċett ta’ “trial by jury,” dik hija xi ħaġa li daħlet fil-perjodu 
Ingliż, jiġifieri inti kellek il-qorti, imħallef wieħed, xi kultant iżjed minn wieħed, u dak ħa jiddeċiedi 
x’ħa tieħu, le? U jekk inti ħati, x’sentenza ħa tieħu naturalment. Is-sentenza li se tieħu ħa tkun 
ibbażata fuq il-kodiċi tal-liġijiet; il-prassi tal-pajjiż. Fil-kuntest tal-qorti ekkleżjastika, tal-qorti tal-
isqof, kien jaqa’ taħt il-qorti tal-isqof min b’xi mod kellu status ekkleżjastiku, ħa ngħidu hekk, 
qassisin ovvjament. Jekk inti għandek is-sagramenti, inti ħa taqa’ taħt il-ġurisdizzjoni 
ekkleżjastika, tista’ tisraq, tista’ toqtol, tista’ tagħmel x’tagħmel inti ħa taqa’ taħt il-qorti tal-Knisja. 
Jekk inti mhux qassis, inti sekulari, imma inti ħajtek marbuta. Jekk inti sagristan jew b’xi mod taħt 
awtorità ekkleżjastika, inti wkoll ħa tidħol mal-qorti. U din kien ikollok ħafna ġelożiji u ħafna mill-
kwistjonijiet li kien ikollok bejn l-Ordni, l-isqof u l-inkwiżitur, kienu appuntu dawn il-kwistjonijiet. 
Jiġifieri l-Knisja kellha wkoll grupp mhux ħażin ta’ nies li jaqgħu taħtha. L-isqof kellu l-qorti tiegħu, 
l-isqof kellu l-ħabs tiegħu, jiġifieri l-isqof kien jagħti s-sentenzi. Ġeneralment, il-qorti tal-isqof 
kienet iktar, ħa nuża l-kelma Maltija, kajmana, kienet iktar laxka, kienet inqas aggressiva fis-
sentenzi tagħha mill-qorti tal-Istat. F’każi serji, fejn kien ikollok każ ta’ sentenza tal-mewt, ħafna 
drabi, u jridu jkunu każijiet serji; jiġifieri hemm każi ta’ sentenzi ta’ mewt li l-persuna ma tinqatilx; 
imma jekk ikollok każ tant hu serju, multiple murders, pereżempju, li spiċċa quddiem il-qorti tal-
Knisja, il-Knisja kienet, kienu jużaw it-terminu tirrilaxxah fl-idejn sekulari. Jiġifieri l-Knisja, din il-
persuna tneħħilha l-immunità li permezz tagħha kienet tiġġudikaha hi fil-qorti tagħha, u 
tgħaddiha lill-Istat, u l-Istat se joqtolha, jiġifieri kellek dan l-aspett. Imbagħad kellek ukoll il-qorti 
tal-inkwiżitur, kellek żewġ tipi t’akkużati, effettivament. Il-maġġoranza l-kbira kienu dawk in-nies 
li b’xi mod kisru xi regola tal-Kattoliċiżmu, mela jekk jiena fir-Randan suppost insum u ma 
segwejtx is-sawm, jiena ħa nitla’ quddiem l-inkwiżitur. Jekk jiena dgħajt, jiena ħa nitla’ quddiem l-
inwkiżitur. Jekk jiena m’għamilt xejn minn dan imma li jiena naqa’ taħt il-ġurisdizzjoni tal-
Inkwiżizzjoni, għaliex? Għax jiena naħdem mal-inkwiżitur, għax jiena naħdem fil-kċina, jew 
wieħed mill-gwardji tal-inkwiżitur, ukoll jiena naqa’ taħt il-familja, ħa ngħidu hekk, allura f’dak il-
każ, anke każ ċivili, anke jekk m’għamilt xejn u għandi kawża, dik ħa taqa’ mal-Inkwiżizzjoni wkoll. 
Jiġifieri inti kellek dawn il-kategoriji differenti, dawn il-ġelożiji kollha, dawn kulħadd jirfes fuq sieq 
ħaddieħor. Tal-Knisja xi ħaġa importanti ħafna, u wieħed għandu jsemmi hija l-immunità lokali, 
mela inti taqa’ taħt il-qorti tal-isqof, jew għax għandek is-sagramenti, jew għax inti impjegat b’xi 
mod mal-Knisja, mal-kunventi eċċetra, jew xejn minn dan, imma inti għamilt delitt u inti dħalt 
f’post sagru, f’post ikkonsagrat, dik li ngħidulha l-immunità personali, sewwa? U dik kienet, kellek 
kwistjonijiet kbar mal-Gvern. Jiġifieri fl-aħħar żmien tal-Ordni, din dejjem kien jipprotestaha l-
Ordni, imma fl-aħħar żmien tal-Ordni, l-Ordni qed jikteb Ruma, “Isma’, jiena l-pajjiż ma nistax 
immexxih. Jiena ma nistax immexxi l-pajjiż fejn għandek erba’ mitt knisja u ċimiterji eċċetra, illi 
kull min jagħmel delitt, ġirja tajba u ħa jsib knisja xi mkien, u ħa jidħol fiha.” Intlaħaq ftehim, 
imbagħad, mas-Santa Sede fi żmien Pinto u ċerti knejjes żgħar tneħħitilhom l-immunità, il-famużi 



“Non Gode,” dik l-irħama, “Non Gode l’Immunita Ecclesiastica.” Qed nitkellmu elf seba’ mija u 
sittin, wieħed u sittin. Imma jiġifieri kellek dawn il-kumplikazzjonijiet kollha għaddejjin, jiġifieri. 
Għat-tortura, it-tortura llum tismagħha taqbdek il-bard, hux? Qas tgħaddi mill-kurituri ta’ 
moħħok, imma kellek il-prassi tat-tortura, Malta, kullimkien; prattikament mhux Malta biss. 
Kellek żewġ tipi ta’ tortura, kellek it-tortura l-iktar komuni, it-tortura bħala parti mill-proċess. Mela 
xi ħadd akkużat, ġeneralment qed nitkellmu fuq akkużi serji, hawnhekk, xi ħadd akkużat, tista’ 
tkun il-qorti tal-Istat, tista’ tkun, speċjalment il-qorti tal-Inkwiżizzjoni biex dal-bniedem, biex 
toħroġ il-verità, ħa tintuża t-tortura. Ġeneralment kellek żewġ tipi, il-korda li jorbtulek idejk wara 
dahrek u jgħolluk, jalzawk mill-art, jew inkella l-cavalletto, cavallo kien qisu żiemel tal-injam, 
jiġifieri dawn kienu jintużaw kemm mill-Gvern, kemm mill-Inkwiżizzjoni. L-idea kienet biex inti 
tieħu gost tara n-nies isofru? Aħna naturalment illum għandna mezzi oħra. Illum nagħtu ħafna 
leeway. Illum għandek il-kunċett “you are innocent until proven guilty.” Dak iż-żmien ma tantx kien 
il-każ. Jiġifieri l-istess illum, għandna x-xjenza, illum għandek id-DNA, illum għandek il-
fingerprinting. Dawn ma kellhom xejn. Hemm ktieb interessanti miktub minn ġudikant Malti, ċertu 
wieħed Francesco Saverio Farrugia. Dan kien imħallef fi żmien l-Ordni, qed nitkellmu f’nofs is-
seklu tmintax u jiena għalhekk għidt, jiġifieri, kemm hi importanti l-biblijografija, għax jekk inti qed 
tagħmel ir-riċerka, inti trid tkun taf, isma’, kotba ta’ dawn il-Maltin li kienu ppubblikati. Aħna għad 
jonqos ħafna xogħol xi jsir fuq din l-area ta’ biblijografija Malta. Jiġifieri, ħafna drabi, riċerkatur, 
nofs iż-żmien, irid jaħlih jipprova jsib attwalment, imma dik l-aspett ieħor ta’ riċerka. Għandek 
dan il-ktieb, mhu magħruf xejn, kien stampat hawn Malta u rari, ma tantx issibu, fejn Francesco 
Saverio Farrugia qed jikteb fuq is-sistema ġudizzjarja. U f’wieħed mill-kummenti jgħid, “Isma’, 
aħna nafu li jkun hemm każi fejn bniedem, minħabba t-tortura, jammetti l-ħtijiet u jiġi 
kkundannat, għal kultant, anke għall-ogħla sentenza, jiġifieri għall-kundanna tal-mewt.” Qal, 
“Dak kollu nafuh aħna,” qal, “imma aħna, min-naħa l-oħra,” qal, “huwa aktar ġust u huwa aħjar 
għas-soċjetà illi kultant, darba ’l hemm u ’l hawn, bniedem innoċenti jiġi kkastigat milli l-kwantità 
kbira tal-ħatja jiżgiċċaw għax ma jkollniex l-ammissjoni tagħhom.” Din hija, jiġifieri, każ klassiku 
ċar kif kienet ġustifikata t-tortura. Jiġifieri t-tortura qiegħda hemm for the common good. Jiena 
għalhekk dejjem ngħid li l-Istorja mhux qiegħda hemm biex tiġġudika. Inti ma tistax tagħmel 
sweeping statement u qed tgħid kemm dawn in-nies kemm kienu kattivi għax kienu jittorturaw; 
trid tara kollox fil-kuntest tiegħu. It-tortura kienet tintuża, l-iskop kien li toħroġ il-verità. Dejjem 
ħarġet il-verità? Żgur li le. Dejjem toħroġ il-verità llum? Niddubita. Jiġifieri, dejjem is-soċjetà, il-
bniedem ħa jipprova jara kif ħa jsolvi l-problemi li għandu bil-mezzi li għandu. Mela inti għandek 
it-tortura ġudizzjarja li biha toħroġ il-verità, kemm il-Gvern u kemm l-Inkwiżizzjoni. Dik ukoll ta’ 
min jiċċaraha, dawn il-ħafna miti għax l-Inkwiżizzjoni, għax kemm kienu kattivi, għax il-bir tas-
skieken. Jiena dejjem ngħidha din, ma niddejjaqx ngħidha, l-iktar istituzzjoni f’Malta li ttorturat 
nies ma kinitx l-Inkwiżizzjoni, kien il-Gvern, kien l-Istat, jiġifieri. Daqskemm kien juża t-tortura l-
Istat ma kinitx tużaha l-Inkwiżizzjoni. Imbagħad kellek tortura oħra illi hija inqas diffiċli, inqas faċli 
tiġġustifikaha, dik li ngħidulha t-tortura retributtiva. Inti m’intix tittortura biex toħroġ il-verità. Il-
verità ħarġet u l-bniedem ġie kkundannat. Inti imma mhux biss se toqtlu, mhux biss ser ittih is-
sentenza, imma parti mis-sentenza ser tkun sofferenzi żejda. Appuntu ser tkun it-tortura. Jiġifieri 
l-proċess tal-eżekuzzjoni ħa jkun fih ukoll it-tortura. Issa, l-istess din, kienet użata ferm inqas, 
jiġifieri l-użu ta’ din it-tip ta’ tortura, tat-tortura retributtiva kienet ferm ferm rari mill-oħra, imma 
kienet użata żgur. Jiena pereżempju sibt każi, pereżempju, ta’ stupru, pereżempju fuq tfal. Kellek 
fi żmien l-Ordni? Mela ma kellekx, mhux kollox kellek! L-agħar tip ta’ tortura li ngħatat, naħseb 
jiena, fl-istorja tal-Ordni kienet lil dawk il-povri skjavi illi kienu involuti pjuttost b’mod qawwi fil-
konfoffa tal-ilsiera tal-elf seba’ mija disgħa u erbgħin, imma qed nitkellem fuq high treason. 
Hemmhekk qed nitkellem li toqtol ’il-Gran Mastru u tieħu l-pajjiż f’idejk. Jiġifieri kellek dawn iż-
żewġ tipi. L-istess, issa, x’kien l-iskop tat-tortura retributtiva? L-iskop ma kienx li toħroġ il-verità, 



għax il-verità ħarġet. L-iskop kien tal-eżempju. L-iskop kien tad-demostrazzjoni tal-poter. Kif 
tazzarda inti tirvella kontra s-sultan leġittimu tiegħek? Kif tazzarda inti tagħmel irvell f’pajjiż, dik li 
aħna ngħidulha high treason, attentat fuq il-ħajja tal-mexxej tas-sovran, jew delitti daqshekk 
ikkonsidrati serji, bħall-istupru, dan it-tip ta’ delitti? Jiġifieri, f’dak il-każ, u li tagħti eżempju, illi n-
nies hemm barra qed turihom, “Isma’, jekk inti tagħmel dan it-tip ta’ delitt daqshekk ikrah, inti 
stenna kastig daqshekk ikrah.” L-istess, il-forzi tal-Ordni, f’dan iż-żmien li qed ngħidu fi żmien l-
Ordni, kemm kienu effettivi? Kienu effettivi għax kellek taħbit kontinwu biex il-poter ċentrali 
jżomm dik li bl-Ingliż ngħidulha “law and order,” Malta kullimkien. Mhux faċli, mhux faċli, jiġifieri, 
qabel m’għandek sistema ta’ pulizija moderna, fil-veru sens tal-kelma. M’għandekx. Mela kif ħa 
żżomm ’il-poplu kwiet inti fi żmien ta’ ġuħ, fi żmien ta’ għaks? Ġeneralment Malta kienet prospera 
fi żmien tal-Ordni imma perjodi ta’ ġuħ u t’għaks kellek ukoll. Kif ħa żżomm ’il-poplu milli jirvilla, 
inti? Wieħed mill-metodi ċertament kien bit-terrur, per terrore del popolo. Mela l-eżekuzzjonijijet 
kienu pubbliċi, it-tortura retributtiva hija pubblika u n-nies kienu jattendu. In-nies kienu jmorru, 
in-nies ovvjament kuntenti li mhumiex huma, imma jmorru. Qed tara x’jiġrilek jekk tazzarda 
tagħmel ħaġa bħal din! Jiġifieri dik kienet ir-realtà. Issa, nerġa’ ngħid, fejn tidħol sistema 
ġudizzjarja, u din l-istess Malta u kullimkien, fejn tidħol ġudizzjarja, li fil-perċezzjoni moderna 
narawhom bħala ħarxa, qawwija, ħadd ma kien jirbaħ lill-Istat.  

DA: Fid-diversi artikli u kotba, kif ukoll kif semmejt inti ftit ilu, jispikka l-użu tal-arkivji lokali kif ukoll 
dawk barra minn xtutna. Kif dawn jirrelataw flimkien f’avvenimenti storiċi, bħal kif ukoll semmejt 
inti, il-komplott tal-iskjavi tal-elf seba’ mija disgħa u erbgħin? 

WZ: Ara, jiena naħseb li aħna, pajjiżna, għal min jistudja l-Istorja, għandna xorti kbira illi materjal 
arkivistiku għandna kwantità. Ħa nibdew fil-kuntest lokali. Aħna Malta qatt ma għaddejna s’issa, 
għall-grazzja t’Alla, la minn katakliżmi naturali kbar u lanqas minn rivoluzzjonijiet u rvellijiet kbar, 
għax ħafna drabi dawk huma żewġ raġunijiet li jwasslu għad-destruzzjonijiet ta’ arkivji. L-arkivji 
huma karta u l-karta hija fraġli u l-karta faċilment tinħaraq, tintrema, titqatta’. Il-fatt li Malta qatt 
ma kellna... kellna forsi l-perjodu Franċiż u tlifna materjal fil-perjodu Franċiż, imma ħa ngħidu 
hekk, by and large, ma kellniex minn dawn bil-katakliżmi. Għandna fondi arkivistiċi kbar, 
importanti. Importanti ħafna mhux biss fil-kuntest Malti, fil-kuntest Ewropew, fil-kuntest 
Mediterranju, imma l-fatt li aħna fl-istorja tagħna dejjem konna pajjiż maħkum, għandek fondi 
arkivistiċi kbar barra minn Malta, illi dawn illum, b’ħafna minnhom nafu bihom, mhux kollha, 
dejjem niskopru materjal. Mhux bilfors tmur xi arkivju kbir ħafna, jista’ jkun arkivju ta’ daqs 
modest imma jkun importanti, jiġifieri mil-lat ta’ fondi arkivistiċi għandna, rikki ħafna. Inti, meta 
inti ħa tikteb, meta inti ħa tirriċerka suġġett, jiena naħseb fl-esperjenza tiegħi, dejjem naħseb li, 
fil-maġġoranza l-kbira tar-riċerkaturi, l-istess kważi dejjem, inti ma tistax tintrabat ma’ fond 
arkivistiku wieħed għax inti, il-materjal ħa ssibu kullimkien. Jiena ħa nieħu l-eżempju tal-ktieb 
tiegħi tal-komplott tal-iskjavi. Jiena l-materjal, fil-maġġoranza tiegħu, dak huwa l-arkivju tal-
Vatikan, Ruma, tas-Segretarjat tal-Istat għax hemmhekk għandek l-ittri oriġinali li qed jibgħat l-
inkwiżitur Malta, Ruma. Dawk huma l-bażi tal-ktieb. Imma inti ma tistax tgħid, mela orrajt, jiena 
rajt dawn, jiena kuntent u ħa nieqaf hemm. Ix-xogħol ma jsirx hekk. Jekk inti, u nara hekk jiena, 
jekk inti djar ta’ xi ħadd, li kien Malta u dan qed jitkeb x’ra, x’inhu għaddej fit-triq, x’qed jgħidu n-
nies, ma tistax ma tinkludihomx għax inti qed tkopri, inti, is-suġġett tiegħek mhux arkivju. Is-
suġġett tiegħek huwa s-suġġett, fil-każ tiegħi, l-irvell tal-iskjavi. Kull sors li huwa validu, kull sors 
li huwa tajjeb, kull sors li jagħmel sens, illi jiena nsib u li jiena naf bih fuq is-suġġett, għandi nużah, 
inkella dak huwa x-xogħol professjonali ta’ riċerka. Jiġifieri inti ma tistax tintrabat ma’ sors wieħed; 
tkun qed tagħmel żball. Jiena ħa ngħidlek, waħda mil-affarijiet li hija realtà, ir-riċerkatur jiddejjaq, 
anke jiena niddejjaq, ħadd ma jieħu pjaċir, imma tiġri u stennieha li tiġri. Inti ppubblikajt, jgħaddi 
ftit żmien, xi kultant qas jgħaddi ħafna żmien, u xi ħadd jgħid, “Ara jiena sibt dan id-dokument,” li 



huwa pereżempju fuq l-irvell tal-ilsiera, illi jixħet dawl ġdid, illi jsemmi xi ħaġa li jiena fil-ktieb ma 
semmejthiex. Affarijiet li jiġru dawn. Jiġifieri l-ebda riċerkatur mhu infallibbli, li inti ħa tara s-sorsi 
kollha. Kif jista’ jkun! Imma wieħed jistenna illi tkun rajt kemm tista’, illi tkun għamilt il-mezzi kollha 
li inti, ħa nuża kelma “homework,” li inti l-homework tiegħek għamiltu tajjeb. Issa, l-istess, 
għalhekk jiena dħalt ukoll fl-area tad-deskrizzjoni arkivistika u l-importanza li nkunu nafu 
x’għandna fl-arkivji. Il-għaliex jekk inti, u aħna hawn Malta fadal ħafna ħafna x’nagħmlu fiha din, 
jekk il-fondi arkivistiċi mhumiex deskritti, deskritti b’mod tajjeb, ir-riċerkatur ħafna mill-ħin ħa 
jaħlih ifittex. Tgħidli mhux xogħlu dak? Xogħlu u mhuwiex. Kieku jkollok l-għodda, kieku jiena 
għandi l-arkivju li huwa deskritt b’mod tajjeb, jiena ħa nfittex dak li għandi bżonn; li xorta ħa jieħu 
l-ħin għax għandek il-keywords; jiena ħa nfittex dak li għandi bżonn, ħa nsibu u ħa nużah. Imma 
jekk jiena rrid nara mitejn volum, irrid indurhom faċċata faċċata. Dawn, jien, forsi ssib xi ħaġa, 
forsi ssib ħafna, forsi ma ssib xejn. Jekk ma nagħmilhiex, jekk nagħmel l-easy way out, ħa nara 
mitejn volum? Insieha. Qed nilgħab karta. Jista’ jiġi xi ħadd ijkun qed jara dawk il-volumi u jgħid 
ara x’hawn hawn! Mela ma rahiex din Zammit meta ppubblika dan il-ktieb. Jiġifieri dawn jintrabtu, 
ix-xjenza arkivistika mar-riċerka storika jmorru flimkien. Waħda titma’ lill-oħra.  

DA: Fl-erbgħa u għoxrin ta’ Settembru, elf seba’ mija wieħed u disgħin, l-Inkwiżitur Gian Filippo 
Gallatari Scotti ta kopja ta’ manuskritt ta’ xi ħadd anonimu li kien jittratta interpretazzjoni 
rivoluzzjonarja u kontroversjali tal-irwol tal-Ordni ta’ San Ġwann. Xi tgħidilna dwar dak li setgħu 
kitbu l-Kavallieri? Insemmi pereżempju “Trattamenti Virtuosi Per Occupare il Religiose e Novizi”. 

WZ: Waħda, ħa nsejħulha hekk, mill-issues li kien ikollok fl-Ordni u li kultant, ħafna drabi, kienet 
tħalli effett fuq Malta, dawn l-imberkin ta’ Kavallieri, għandek mijiet minnhom f’Malta, x’ser 
joqogħdu jagħmlu? Mela inti għandek komunità, dawn mhux maqfulin f’kunvent bħal mhuma l-
patrijiet Dumnikani, Franġiskani, eċċetra. Huma marbutin bil-wegħdiet tal-faqar, tal-kastità, 
eċċetra, tal-ubbidjenza, imma għandek komunità qawwija, nies ġejjin minn background ta’ 
nobbiltà, huma nies li ġejjin minn background ta’ ċertu rikezza, u jekk dawn ma jkunux involuti f’xi 
ħaġa mhumiex medhija b’xi ħaġa utli; ħa tistenna inkwiet. Issa meta l-Ordni kien fl-aqwa tiegħu 
fis-seklu sittax, fis-seklu sbatax, meta inti għad għandek il-kunċetti tal-Gwerra Qaddisa, tal-
korso, illi għandek il-gwerra eterna, meta inti għandek pajjiż barra, mhux biss l-Ordni bil-flotta 
tiegħu imma jekk għandek lil Venezja fi gwerra mat-Torok, jekk għandek kull pajjiż Kristjan 
prattikament fi gwerra mat-Torok, il-Kavallieri ħa jmorrulek, ħa jibagħtu kontinġent, ħa jiġġieldu bi 
qlubija, u dawn l-affarijiet kollha. Mela hemmhekk, b’mod jew ieħor, l-Ordni, b’mod jew ieħor, 
involuti. Meta nibdew deħlin għas-seklu tmintax u, bil-mod il-mod, l-affarijiet qed jinbidlu, allura 
issa għandek il-kunċett, isma’, din il-Gwerra Qaddisa għadha, ħa nibqgħu għaddejjin biha din? U 
l-kunċett ta’ kastità u dawn l-affarijiet, bil-mod il-mod ħa jibda jkollok iżjed problemi. Inti għandek 
din il-komunità illi bil-mod il-mod qed jitilfu l-iskop tagħhom. Ħafna minnhom għaliex jidħlu 
kavallieri? Għax dan fil-familji dejjem kien hemm. Jekk tara ħafna mill-ismijiet tal-Kavallieri anke 
Gran Mastri, tgħidx kemm issib. Ħafna drabi kienu jkunu l-istess familji illi jkollhom membri tal-
familji tagħhom, membri tal-Ordni. Jiġifieri, dan daħal Kavallier, ħafna drabi jibdew żgħar, bħal 
ġieli jiktbuhom t’erba’ snin, ħames snin. Dan mhux għax kellu xi ħerqa partikolari jidħol kavallier 
tal-Ordni. Iktar u iktar dan meta ħa jiġi Malta. X’ħa noqgħod nagħmel jiena? U jibda. Allura kellek 
dawn l-attentati, “Isma’, x’ser nagħmlu biex ninvolvu lil dawn il-Kavallieri? X’ser nagħmlu biex 
ninvolvuhom b’mod korrett, b’mod tajjeb?” Eżempju, waħda mill-problemi kbar li kellek kien il-
logħob tal-azzard. Jiġifieri l-Ordni, il-Kavallieri, kellek logħob tal-karti, logħob għall-flus, kemm 
trid! U l-problemi li ġġib miegħu! Għandek telf ta’ somom kbar ta’ flus, imbagħad għandek kultant 
anke delitti li huma mmotivati minħabba dak li sar disprat, m’għandux flus, u dawn l-affarijiet 
kollha, jiġifieri ħaġa ġġib lill-oħra. Bdew isiru numru ta’ attentati, anke miktuba, sabiex b’xi mod il-
membri tal-Ordni jiġu involuti f’attivitajiet illi ċertament ma jmorrux kontra l-ispirtu, ħa nsejħulu 



hekk, tal-Ordni, kemm jista’ jkun. Fl-istess ħin, imma, jagħtu ħajja ġdida. Issa xi kultant kellek 
minnhom dawn illi fir-realtà kienu jmorru oltre dak li kien mistenni minn kavallier, u jiena sibt 
wieħed eżempju minn dawn. Dan l-attentat, ħa nsejħulu hekk, li kien manuskritt mhux 
ippubblikat, intbagħat Ruma u ma ġiex approvat. Jiġifieri dan qal li jmur kontra r-regoli tal-Ordni, 
jikser il-kostituzzjoni tal-Ordni u dan assolutament ma jistax. Dan qed nitkellmu fuq l-aħħar snin 
tal-Ordni fejn anke bdew, ħa ngħidu hekk, il-mewġ tal-Illuminiżmu f’Malta, l-ewwel ħjiel anke tar-
Rivoluzzjoni Franċiża f’Malta, fejn ir-realtajiet bdew jinbidlu b’mod tassew radikali.  


